Васіль Ткачоў

НЕХТА ХОДЗІЦЬ ЗА АКНОМ...

П’еса у дзвюх дзеях

Дзейныя асобы:

А л е с я, 16 год.

К р ы ц у к  А н т о н  А н т о н а в і ч, 40 год.

К а ц ь к а, 16 год.

Д а м а н ц э в і ч  М і х а і л  Г а ў р ы л а в і ч, былы дырэктар школы.

Ш ы л а, добры чалавек.

М а л д а в а н, чалавек, які хоча дадаму.

С я м ё н  П я т р о в і ч, малады настаўнік. 

Я г о р ы х а, бабулька, якая ўсюды паспявае.

У ч а с т к о в ы.

Вёска. Нашы дні.

ДЗЕЯ ПЕРШАЯ

Пакой у сялянскай хаце. Сціплая абстаноўка: тэлевізар, стол, канапа... На стале не прыбрана – толькі што закончыўся памінальны абед, людзі, акрамя Ш ы л ы, разышліся. А л- е с я  сядзіць на канапе, утапіла твар у далонях.  К р ы ц у к  у руху. Каля ўваходных дзвярэй, у парозе,нерухома  стаяць два ахоўнікі.

К р ы ц у к (працягвае Алесі  мабільнік). На... Пагавары з цёткай... З Таццянай Сцяпанаўнай...

А л е с я  не рэагуе.
Ты будзеш гаварыць ?!

А л е с я  не рэагуе.
Што за моладзь?! Ну, добра: я сам пагавару.

А л е с я. Не забараняю.

К р ы ц у к. Чорт, а! Хоць ты што ёй! І ў каго, цікава, удалася?

А л е с я. У бацьку быццам... бы!  А мо  ў cуседа...

К р ы ц у к. Падумай. Хораша падумай. Твой лёс вырашаецца. А не яго!  (Паказвае на Шылу, той ікнуў).

Ш ы л а (Крыцуку). Дзякуй. Дзякуй. Не дадуць заснуць. (Алесі). Я... я разумею: бяда.  Правялі, як і належыць, цётку  Галю, а тваю, Алеся, значыць, маму ... Э-э, ды што гаварыць? Мне знаёма. Знаёма. Перажыў раней такое. Калі брат  Васька  памёр, я тры дні ў школу не хадзіў... Спаць будзе яна там добра... усё як мае быць. Толькі я, певень драны, і на гэты раз вызначыўся. Набулькаўся. Даруй, Галіна Сяргееўна. Ну, дурань я! Асёл! Даў жа слова табе ніколі не піць атруту гэтую, а вось адзін і набраўся. Хаця ў нас больш і няма каму... З ўсё пахавальнай каманды. Гэты, гарадскі, ​ пустое месца... відаць. Хоць пратарабаніў на такой тэхніцы ( я табе дам! Ідзі ты!.. З мігалкамі! Дзядзя, а ты б сеў, не таптаў падлогу? Як маятнік: туды-сюды, сюды-туды. Прывык там, у горадзе, асфальт таптаць... тут табе не тратуар!  Калі знаць хочаш!..  Алеська, слязамі не паможаш... матку не вернеш. Калі што ( я, Шыла, твой сусед і, між іншым, твой далёкі сваяк, заўсёды побач. Памагу, што трэба. Бачыш, у мяне дзве рукі ёсць?  (Працягнуў у бок Алесі рукі). Брудныя, праўда... Але ж пальцы гнуцца.  Кліч. Па баявой трывозе. ( Гучна). Не хныкаць!

К р ы ц у к (нервова сваім ахоўнікам). Падыхайце, хлопчыкі, чыстым паветрам. (Тыя выходзяць. Шылу).Малады чалавек, вы, можа б, таксама пайшлі?

Ш ы л а ( не адразу). Куды?

К р ы ц у к. Дадому.

Ш ы л а. А хто мяне там чакае? 

К р ы ц у к. Гэта ўжо іншая справа.

Ш ы л а. Хм!.. Дзіўны ты чалавек, дзядзька. Ад жыцця адстаў. Тупаў, тупаў... і адстаў. Задыхаўся-запыхаўся. А ў мяне, між іншым, тры кватэры ў розных месцах пакінуты.  На кансервацыі. Па ўсяму былому... Данбас, Сельмаш і Якуцк. Не лічачы падбітай баявой машыны пяхоты ў Афгане. Нармальныя людзі мяне якутам і завуць. Так-так, між іншым!.. З лёду і снегу дом. Як ён там, бедалага? На вякі будаваў. А ў мяне, яшчэ раз між іншым, з’явілася... пачакай, пачакай... ідэя! Ідзі ты!.. (Наважыўся ісці, аднак перадумаў, павярнуўся тварам да Крыцука). А вы, і  яшчэ, прабачце,  адзін раз між іншым, ( ​ на калені! Пакуль ахова на свежым паветры!..

К р ы ц у к. Гэтага нам яшчэ сёння і не хапала. Апусціцца на калені. Ды перад кім? Перад табой, сапляк? (Па мабільніку). Едзьце ў горад! (Схаваў мабільнік, чуваць гул аўтамашыны).

Ш ы л а. На калені! Я табе... я сказаў!... Шыла!.. Не здагадваешся, за што?..

К р ы ц у к. І здагадвацца не жадаю! Выходзь, выходзь!.. (Махае рукой на Шылу).

Ш ы л а. Добра, тады паглядзі ў акно... Смялей, смялей!.. Хто ў маю адсутнасць, калі я хаты з лёду будаваў і норы капаў у гарах Гіндзікуша, скруціў башку Паўліку Марозаву? Вунь там стаяў помнік. Хто? А металалом, яшчэ раз між іншым, і я збіраў. Дык чаму ж гэта вы, мужчыны з шыямі, як у бугаёў, не збераглі аднаго мужчыну? Ды і не мужчыну зусім ( хлопчыка? Чаму растапталі казку, з якой я жыў? Каму яна шкодзіла? З маёй кепкі яму кепку прымяралі. Дарэчы. У нас адзін памер галавы быў. Па акружнасці. Ці, магчыма, што такой кепкі, з аколышам, больш ні ў каго не было? Я гэтым ганарыўся. Усім расказваў. (Гучна). Між іншым!..

К р ы ц у к. Адпачні, мужык. Ты стаміўся. Ідзі. Ідзі дадому! (Падводзіць Шылу да дзвярэй). Давай, давай!

Ш ы л а. Чакай мяне заўтра, там і пагамонім. На калені я цябе ўсё роўна пастаўлю. Сваіх адправіў? Тады трымайся!.. (Ікнуў, прыгразіў пальцам Крыцуку). «Мужык!»  Знаю: мужык. Чым і горды!..(Знікае).

А л е с я. І вы выходзьце!

К р ы ц у к  (здзіўлена). Што? Ці мне пачулася?

А л е с я. Не пачулася.

К р ы ц у к. Хаця... пачакай... Што гэта мы? У нас размова  сёння больш чым сур’ёзная.

А л е с я. Я ведаю, пра што яна будзе, размова. Вы будзеце мне прапаноўваць пачапіць на дзверы замок...

К р ы ц у к. Ты, Алеся,  малайчына: здагадлівая, з паўслова разумееш...

А л е с я. А вы, дзядзька Антон, мне і паўслова нават яшчэ не сказалі.

К р ы ц у к. І тое верна! І тое!.. Ты, пляменніца, апярэджваеш мае думкі. Малайчына.Так,так.

Паўза.
К р ы ц у к. Ну, ну!

А л е с я. Пра замок я ўжо сказала.

К р ы ц у к.  У самым пачатку. Правільна. 

А л е с я. Пабіць курэй, здаць на мясакамбінат карову... (Заплакала). 

К р ы ц у к.  Навошта нам куры? Мясакамбінаты? Людзям раздай усё. З нас хопіць. У нас ўсё ёсць. Нават птушынае малако.

А л е с я. Але ж у горад я не паеду! Пакуль... пакуль тут вы!..

К р ы ц у к. А куды? А куды ты паедзеш?

А л е с я. Дома застануся. Тут.

К р ы ц у к.  Адна?!

А л е с я. Чаму ж адна? Жывуць жа людзі...

К р ы ц у к. Людзі скрозь жывуць. Для таго і гэты свет створаны, каб жылі тут людзі. Каб кахалі, жаніліся, разводзіліся... Скрозь! Але як яны жывуць?! Як?! Вось у чым справа, шаноўная мая!..

А л е с я. І я буду жыць. Як людзі...

К р ы ц у к.  Не выдумляй, пляменніца! А што мне, твайму дзядзьку, землякі скажуць? Што? Ты пра гэта падумала?

А л е с я. Ой, дзядзька адшукаўся! Дзе гэты вы раней жа былі, дзядзечка мой салодзенькі і дужа малодзенькі!?  Ды і няхай гавораць, што хочуць. Не забаронена. У іх для таго і языкі, каб гаварыць. Не адрэжаш.

К р ы ц у к. Гэта не аргумент. І давай дамовімся: не будзем губляць больш часу на пустыя размовы. Я яшчэ застануся на некалькі дзён, дапамагу табе сабрацца... у мяне месца хопіць. Удвух з цёткай  Таняй засталіся, у катэджы жывем. І трохпакаёвая кватэра стаіць без справы. Можам табе ўсю яе аддаць. І жыві. Школа, дарэчы, побач: два метры да яе. А тут жа табе хадзіць трэба туды пяць кіламетраў, назад столькі ж... Урокі, хатняя гаспадарка... Згатуй сабе, згатуй ім... нават не ўяўляю, як гэта ты адна тут будзеш... Не ўяўляю!  Гэта ж самае што ні ёсць вар’яцтва!

А л е с я (вытрымаўшы паўзу). А чаму яна не прыехала, цётка Таня? А? Чаму гэта ўсё было не так, як у людзей?

К р ы ц у к. Работа, пляменніца, работа...  Гэта мне прасцей: сам сабе гаспадар. Свой бізнес.  А яна бухгалтар. Канец квартала. Справаздача. Ды і не так важна: прыехала ( не прыехала. Зразумей мяне, Алеся: не магу я цябе пакінуць тут адну. Ты ( дзяўчо. Ты ​ ( маладая таполя... (Працягвае Алесі мабільнік). На, пагавары з ёй! Пагавары! Яна табе ўсё растлумачыць!..

А л е с я (адхіляе мабільнік). Не бачу прычыны. Яна была занятая... часу не было... канец квартала... справаздача... у роднай сястры. Цётка Таня адна сястра была ў маёй мамы ( і не прыехала. А вы мяне, дзядзька Антон, упрошваеце ехаць жыць да яе. Звар’яцець можна. Вам гэта не здаецца дзіўным, дзядзя Антошка?

К р ы ц у к.  Ды... значыць... ага... Час такі. Як быццам па асфальце бяжыш ( няма за што зачапіццца...

 А л е с я. А вы мяне ўпрошваецце ехаць, хоць, відаць, і самі не ведаеце, навошта... Ачумець!

К р ы ц у к. Ехаць! Толькі ехаць! Абавязкова. Неадкладна. Іншага выйсця, даруй, не бачу. Цётка Таццяна, дарэчы, таксама  за тое...  усімі рукамі... так і сказала: без пляменніцы не вяртайся. І што ж я ёй, цётцы, скажу? Як у вочы гляну? Як?

А л е с я. Бабкі ж жывуць адны...

К р ы ц у к. Бабкі? А-а, бабкі. Так, бабкі... Ну і параўнанне. Так, так, так. Але ж ім урокі рабіць не трэба. І ў школу тэпаць у мароз, у завіруху, у любую бездараж у  суседняе сяло. Ты гэта ўлічвай. Ды і што з тых бабак возьмеш, акрамя аналізаў? А ты ж...маладая, прыгожая... а колькі іх, нягоднікаў розных, цяпер тут развялося?

Вярнуўся Ш ы л а, моўчкі знайшоў сваю кепку.
Ш ы л а. Лапату я таксама забраў. Каб потым не было размоў. Калі памёр брат Васька, я тры дні ў школу не хадзіў. (Хлюпнуў носам, знікае).

К р ы ц у к. Ды і за што жыць будзеш? За якія шышы?

А л е с я. А што, мне не памогуць?

К р ы ц у к. Наіўнае дзіця. Хто? Хто табе дапаможа?

А л е с я. Дзяржава...

К р ы ц у к. Такіх, як ты, у яе багата. А яна, дзяржава, адна. Адзін, калі ведаеш, у полі не воін.

А л е с я. Воін не воін, але няпраўду гаворыце, дзядзька Антон. Няпраўду. А я чужога не хачу!
К р ы ц у к. Добра, добра. Дадуць табе пенсію....ці сацыяльную дапамогу. Але ж сёння на яе не прыжывеш. Сёння дапамагчы табе можам толькі мы  ( твае сваякі, блізкія людзі.
А л е с я. А мне багата не трэба.

К р ы ц у к. Багата не багата, а жыццё ( рэч складаная. Значна больш складаная, чым ты думаеш. Як гэта ў вас, у маладых, усё проста! Ноу  проблем!

А л е с я ( прыемна здзіўлена ). О-о-о!

К р ы ц у к. Вучу. Вучу і англійскую мову. Нават у такім узросце – калі паміраць трэба.  Зноў жа: жыццё прымусіла! А як ты хацела? У самалёт на хаду заскокваю! На хаду! Таму што паважаюць, ведаюць і чакаюць!..
А л е с я. Дайце мне падумаць. Адчуваю, што проста так вы ад мяне не адвяжацеся.

К р ы ц у к. Алеся!  Мая любімая пляменніца! Хіба ж можна так з дзядзькам, які зычыць табе дабра, шчасця і шмат  якіх іншых зямных шчадрот і  пераваг, размаўляць? Што за слова ( «адвяжацеся»? Ну нельга ж так, нельга!... Падбірай. Вучыся. Слоў шмат. І прыгожых у тым ліку, і ласкавых...

А л е с я. Я стамілася. Мне можна адпачыць?

К р ы ц у к.  Стамілася? А збіраешся адна жыць.

А л е с я (нервова). Адпачыць мне можна? Хоць колькі дзён? Шыла тры дні ў школу не хадзіў... як вы толькі што чулі.

К р ы ц у к. Добра. Будзем лічыць, што дамовіліся. Ты адпачываеш. І адначасова думаеш, як жыць табе далей. Сорак дзён адзначым у гэтаый хаце... Запомні: табе. Маладой, прыгожай... Безабароннай. Перад грамадствам і мужчынамі. На гэта таксама звярні ўвагу. Не бойся гнусу ў  тайзе. Не бойся энцэфалітнага кляшча, галодных ваўкоў... бойся ( мужчын! (Збірае свае рэчы, складвае ў дыпламат). Спяшацца, так і быць, не будзем. Сорак дзён хопіць? Падумаць? Сербануць, так бы мовіць, шчасця? Нагбом? Ці, можа, адразу ( і ўсіх спраў тых!.. Хто не рызыкуе, той не п’е шампанскае? Рызыкнём? Кінем усё, адсячэм швартовыя!.. А?.. 
А л е с я (паціскае плячыма). Не ведаю... Хаця чаму ж гэта я так? Да пабачэння! (Неяк няўпэўнена махае рукой Крыцуку). А там, Бог дасці, і ўбачымся...
К р ы ц у к. Гэта не адказ. Гэта не сур’ёзна. Праз тыдзень... роўна праз тыдзень я прыеду. Паглядзець на цябе.  Алеся, паглядзі і ты  на мяне. Цяпер.

А л е с я. А што? ( Адварочваецца, быццам чамусьці саромеецца Крыцука).

К р ы ц у к. Нічога асаблівага. Але трэба быць крышачку сур’ёзней. Дамовіліся?

А л е с я (неахвотна). Дамовіліся...

К р ы ц у к.  Вось гэта іншая справа. Значыць, да сустрэчы. 

А л е с я. Да сустрэчы...

К р ы ц у к (пайшоў, але спыніўся ў парозе, паглядзеў на стол). Прыбяры на стале. Не дражні Шылу і яму падобных. (Выходзіць).
А л е с я (гучна).Яшчэ камандаваць тут будзе! «Прыбяры на стале». Не паеду. Нікуды адсюль я не паеду! (Узяла ляльку, прытуліла да сябе). Ты ўсё чула, Настачка? А што яны, дарослыя, разумеюць? Ім жа скажаш ( яны смяяцца будуць... «На, пагавары з цёткай!» «У нас катэдж і кватэра на тры пакоі,  месца хопіць». Быццам бы я нічога не ведаю... Дурніцу  яны знайшлі, ці што?  А я, можа, не так жыць хачу... зусім інакш. Мне, можа, не падабаецца, як некаторыя дарослыя жывуць. Але ж я ім не магу сказаць праўду.Бо пасмяюцца ( і ўся карысць з таго... А ты што параіш, Настуля? Быць больш смелай, рашучай? Навошта? Дзеля чаго? А кім быць?.. Ды я і сама яшчэ не думала над гэтым, калі шчыра... Хоць ёсць мара... ёсць... Табе толькі, Насця, скажу: я хачу быць салдатам... Смяешся? Так, так. Салдатам.  Як мой дзед Сцяпан.  Тады я нікога баяцца не буду. Сябе, гэта дакладна, абараню. І тое добра.Аднак не ведаю, сур’ёзна гэта ці не... (Паклала ляльку). Паспі. Адпачні, Настуля.  Мы з табой удваіх засталіся. На ўсім гэтым белым свеце...
Заходзіць К а ц ь к а.
К а ц ь к а.  А я? А мяне ж чаму вы не прымаеце ў сваю кампанію?

А л е с я  не адказала.
К а ц ь к а. Табе памагчы што?

А л е с я. Я сама...

К а ц ь к а. Ой, Алеська, заўсёды ты ўсё адно і тое ж: я сама, я сама!  (Прыбірае са стала ( выносіць посуд). Табе, напэўна, адной страшна  начаваць? Алеся, я табе гавару.

А л е с я (таксама прыбірае посуд). Страшна, Кацька. Ага. Боязна.

К а ц ь к а. Дык я пажыву ў цябе? Мае старыя не  супраць. Яны разумеюць... А мама дык і зусім сказала, каб я забрала цябе да нас.

А л е с я. Дзякуй табе, Кацька. І маці тваёй.

К а ц ь к а. Яшчэ чаго! «Дзякуй». Пажыву ў цябе – і ўсё. А там відаць будзе... (Нібы між іншым, але зацікаўлена). А дзядзька што, паехаў?

А л е с я. Толькі што. А ты адкуль пра горад  ведаеш?

К а ц ь к а.  Можа і праўда цябе ў горад забяруць? 

А л е с я. А ты адкуль пра горад ведаеш?

К а ц ь к а. Людзей паслухай.

А л е с я. А яны?

К а ц ь к а. Алеся, ты быццам на Месяцы жывеш. Дзівачка. Зараз мы прыбярэм у хаце, я прынясу свае сшыткі, падручнікі... Заўтра ж у школу. Ці ты яшчэ дома пабудзеш?

А л е с я. Я і сама не ведаю. Мусіць, пабуду.

К а ц ь к а. Ды хто табе што скажа? 

Заходзіць Ш ы л а. 

Ш ы л а. А дзе?..

А л е с я. Хто?

Ш ы л а. Ну, той ты... гарадскі!

А л е с я. Навошта ён табе?

Ш ы л а. Я, выпадкова, яго на калені не спрабаваў паставіць?

А л е с я. Спрабаваў.

Ш ы л а. Ідзі ты!... Во ўляпаўся, мусіць!.. Ён прадстаўнічы, мае грымасу боса: тут нічога не скажаш. Гэта яшчэ добра, што ён ахову сваю адпусціў. А то намулялі б бакі. Дарэчы, хто такі будзе? Што за шышка з перцам? І наогул, дзе раней быў, цалаваўся з кім?..

К а ц ь к а.  Калі б быў тут дзед Шумавы, то ён сказаў бы пра яго наступнае: ні цаца ні кака. Хаця мужчына відны. Нічогі такі... (Пазяхнула).

А л е с я  выходзіць.
Ш ы л а. Выходзь за мяне замуж, Кацюха.

К а ц ь к а (хмыкнула). Яшчэ чаго!

Ш ы л а. А то няма каму ў краму бегаць. Мне за цукеркамі.

К а ц ь к а. Ні фіга сабе!

Ш ы л а. Мне ж гадоў мала, Кацярына.  Я ж малады.

К а ц ь к а. Малады, ды ранні. Увесь свет абсвістаў. Лепш памаўчаў бы.

Ш ы л а. Пастрыгуся... пагалюся... з пенсіі касцюм куплю новы... і чым не жаніх,а?

К а ц ь к а(здзіўлена). З якой пенсіі?

Ш ы л а. З матчынай.

Заходзіць Я г о р ы х а.

Ш ы л а. Во , яшчэ адна нявеста. Ягорыха, праходзь, праходзь.

Я г о р ы х а. І надоўга ты тут прапісаўся, бессаромнік?

Ш ы л а. Пакуль прывячаюць, пакуль у гэтай хаце мяне церпяць. Я не кусаюся. Не б’юся. Не лаюся. Чаму ж мяне не цярпець?

Я г о р ы х а. Высока ты сябе цэніш.

Ш ы л а. Эх, і шкодная ж ты баба, Ягорыха. Я пачынаю верыць... пачынаю верыць...

Я г о р ы х а. У што ж, знаць цікава? (Села на табурэт). У цара ці ў Бога?

Ш ы л а. Што ты ў вайну нямецкі самалёт «раму» збіла камнем.

Я г о р ы х а. Пцьфу-у, расстудыттваю, а! Учора ў горад ездзіла. На базар. Пенсію патраціць.

Ш ы л а. Чаму мяне не папрасіла? Мігам бы!

Я г о р ы х а. Ды на гэта ў мяне дома свой спецыяліст ёсць. І куфайку купіць трэба, і боты... і багата яшчэ якой трасцы. Пакуль бегала па крамах, прыцэньвалася, вымерхалася нямаведама як... Дай, думаю, бяляш куплю. Апетытны такі бяляш на выгляд. Папытала, колькі каштуе. У мяне і вочы на лоб палезлі... Але ж голад не цётка. Праз гадзіну якую падыходжу і кажу ( ды, відаць, дужа гучна, бо ўсе на мяне вочы вылупілі. Давайце, кажу, бяляш! Як успомню, колькі мой мужык прапівае, дык і нядорага !

Ш ы л а. А колькі ж я беляшоў?.. Правільна кажуць: дурні вучацца на сваіх памылках, а разумныя ( на чужых. Падобна на тое, гарадскі сваяк Алесі таксама ведае навуку, дзе , як  і што граматна  чэрпаць?

Я г о р ы х а. Ды па яму не бачна, каб ён у свой час чэрпаў там, дзе і ты. Каб з аднаго калодзежа.

Заходзіць А л е с я  з кружкай, якую падае Ш ы л у.
Ш ы л а. Дзякуй, дзякуй, суседка. Ягорыха, адвярніся. А то не пойдзе.

Я г о р ы х а (здзіўлена). У цябе не пойдзе?

Ш ы л а. Так, так, у мяне.

Я г о р ы х а. Нешта я такога не прыпомню, каб у цябе не пайшло.

Ш ы л а (выпіў). Ды квас! Квас! Не глядзі так, як на ворага народа.

А л е с я. Больш сёння не прыходзь, Шыла. Праганю.

Я г о р ы х а. Гані, гані, дзеўка, мятлой іх, Шылаў гэтых.

К а ц ь к а. І я памагу Алесі. Мы разам жыць будзем.

Ш ы л а. Дык а трэцяга вам не трэба, прыгажуні непрызнаныя ? То я гатоў!

Я г о р ы х а. Наяўжо і на самой справе квас піў?

А л е с я. А ён маёй маці пакляўся. Няхай цяпер слова трымае.

Ш ы л а. Слабо, думаеце? Ды вы яшчэ Шылу не ведаеце! Калі праз дзень на трэці мыюся, дык што ( шыла на мыла?!

Я г о р ы х а. У яго і свая матка ёсць. Можа і ёй клятву даць. (Шылу ( ​ строга). Не равеснік ты Алесі і Каці. Ты сваіх нявест прашляпіў... Сам вінаваты. Замарозіў іх у той Якуціі. Ці, можа, што іншае?..
Ш ы л а. Я, між іншым, на тэлебачанне пісьмо склаў... Даманцэвіч дапамагаў... І знайду я тое, што згубіў! У Якуцку. Не думайце... Смяецца той, хто... хто!.. Ды пайшлі вы!.. Мы што, толькі лёд там прыціскалі да сябе?! Ад холоду трымцелі?! Каб жа!.. Грэліся, грэліся і там!.. (Выходзіць).
Паўза.
Я г о р ы х а. Чула, дзеўка, цябе  цётка Таня у горад забірае?

А л е с я. Пра цётку Таню я нічога сказаць не магу, а дзядзька ( так... Прапаноўвае.

Я г о р ы х а. І што ж ты, дзеўка, рашыла?

А л е с я. Пакуль нічога.

Я г о р ы х а. Мая табе парада: не ведаю, што і параіць Сама рашай. Не маленькая. Толькі вось што скажу: жыццё праляціць, як маланка блісне. Ох ужо ж і ляціць яно, жыццё, не правядзі Гасподзь! (Глыбока ўздыхнула, устала) Пайду да сябе. А з горадам рашай. Рашай, дзеўка, на сваю карысць. У цябе ўсё наперадзе. Табе жыць яшчэ доўга... А будуць якія праблемы, то звяртайся. Чым змагу, тым памагу. Хоць і сумна будзе. Ды што сумна ( нудна, дзіка і цяжка будзе нам без вас. Сваіх не ўтрымалі. Не збераглі каля прыполу. То што ж цяпер на люстры скардзіцца, калі твары ў нас такія? А народзіны, дзетка, гэта я ў тваёй мамы прымала... не ведаю, гаварыла яна табе ці не..... 

А л е с я. Не. Не расказвала. Але я ведаю. Яна мне багата чаго не расказвала, мама. Як я потым зразумела...

Я г о р ы х а. Цяжкі лёс у яе быў. Не пазайдросціш. (Выходзіць).
К а ц ь к а. Можа, зашчэпімся?

А л е с я.  Навошта?

К а ц ь к а. Каб не хадзілі...

А л е с я. А што ў гэтым дрэннага, што людзі заходзяць?

К а ц ь к а.  Гледзячы якія людзі. Шыла  гэты...уявіла! Ой, не магу! «Выходзь за мяне замуж, Кацюха!» 

А л е с я (здзіўлена). Што, прапаноўваў... табе?

К а ц ь к а. А то хіба не так! Нахабна так! Як танк! Быццам і цвярозы. А намеры яшчэ сур’ёзней, чым у п’янага! А потым яшчэ які!... Малдаван недзе загуляў? Ягорыху, бабу Нюру, і шкада...

А л е с я. А што ёй, соладка жыць, Ягорысе? Не соладка і ёй. Падушка, кажуць, заўсёды на відным месцы... Як толькі нап’ецца яе Лёнька, хапае і ў сад спаць... бо ў хаце не дасці.... Будзе ганяць, пакуль сам не засне...

К а ц ь к а.  Гад той Лёнька! Гад-д!  І не патоне ж у якой-небудзь калюжыне! Нармальныя мужыкі то пад ток... То ў рэчцы праваліцца і не выпаўзе. А  прайдзісветаў тых зямля чамусьцт носіць на сваім хрыбце і не скідвае. Яны, відаць, яе, тую зямлю, нейкім чынам падкупілі? Але чым?

А л е с я. Кацька, а я відаць і праўда  ( дзіця? 

К а ц ь к а. Адкуль узяла?

А л е с я. Не ведаю. Мне так здаецца. А ты ( дарослая...

К а ц ь к а. Якая ж я дарослая! Мне хочацца, не пярэчу, хутчэй вырасці, паехаць куды-небудзь. Раней камсамольскія будоўлі былі... Сібір... Мае старыя там і сустрэліся... А цяпер? Хлопцы і тыя служаць каля хаты... Хоць бы, дурні, далей прасіліся ды свету пабачылі. Пазней сябе за локці кусаць будуць. Але ж вышэй сябе не скокнеш.

А л е с я. Не, ты дарослая. Ты здагадалася, што мне адной страшна будзе... Ты напомніла мне, што Лёнька ў Ягорыхі не мужык, а пудзіла гароднае... 

К а ц ь к а.  Цьфу! (Плюнула і нагой расцерла тое месца).

А л е с я. І што ён ўвогуле небяспечнаы стары.

К а ц ь к а.  Так, так. Правільна. Хоць і без нагана ...

А л е с я. Малайчына, Кацька. Ты бачыш... уяўляеш, што прыпаўзе Шыла... зноў... ці які п’янтос...і што трэба зашчапку на дзверы накінуць...

К а ц я  накінула зашчапку.

А л е с я. А я неяк пра гэта і не думала. Я  б, відаць, і спаць легла з адчыненымі дзвярамі...

К а ц ь к а.  Толькі ляж – украдуць...

А л е с я. Хто?

К а ц ь к а. А ты і праўда, Алеська, дзіця. (Усміхнулася, прытулілася да сяброўкі). Але ўжо такое дзіця,  украсці якое знойдзецца багата ахвотнікаў...

А л е с я. Ты так думаеш?

К а ц ь к а.  Ой, Алеська, ды на твае вокны даўно заглядаюцца...

А л е с я. І мне здаецца, што нехта ходзіць за акном... А хто ( не ведаю... Я бачу яго.. прыгожы... высокі быццам... модна апрануты...  і ўсё.

К а ц ь к а. І надта ж ужо нясмелы, ціхмяны.

А л е с я. Што ты, Кацька! Іншага не трэба. А смелы, бойкі які ў шыбку паляпае... Што я скажу яму?   Ідзі прэч, не перашкаджай мне ўрокі вучыць, нягоднік?

К а ц ь к а. Так і скажаш. Цудоўна. З-за цябе двоек нахапаюся, як сабака дзядоўніку.

А л е с я (сур’ёзна). Мне... Мне нельга двойкі... хапаць... І сваволіць таксама.. Бо няма каго больш выклікаць у школу...  Няма... Няма...

К а ц ь к а (прытулілася да пляча Алесі). А ты мяне пакліч, Алеся. Заступлюся.  Не дам ў крыўду. Пакліч, Алеся. Бо пакуль той, што недзе ходзіць за акном, пакуль адгукнецца... а я заўсёды побач. Так што не бойся сваволіць... Не бойся двоек... Не бойся хуліганіць...

Прыбягае Ш ы л а. Ён нечым усхваляваны.

Ш ы л а. Дырэктар... Даманцэвіч памірае.... Просіць усіх, хто яшчэ не паспеў раней за яго!... Ну! Чаму вочы вылупілі? Дырэктар... Даманцэвіч... Што за напасць! Адна за другой! Каму паабяцаю не піць ( усіх паралюш хапае! (Знікае).

А л е с я  і К а ц ь к а  моўчкі выходзяць за Ш  ы л а м.

Зацямненне.

У хаце былога дырэктара школы Д а м а н ц э в і ч а. Ён сядзіць на канапе. Ногі прыкрыты коўдрай. 

Моўчкі заходзіць Я г о р ы х а, яна прынесла гарлач з малаком. За ёй (У ч а с т к о в ы.

Я г о р ы х а. Парное малачко. Папіце, Міхаіл Гаўрылавіч. Свежанькае. Апошні год трымаем... Шэсць каровак засталося ўсяго ( не напасвішся... (Частуе Даманцэвіча малаком). Ну, як вы тут, дырэктар?

Улятае Ш ы л а.
Ш ы л а. Парадак! Усіх!.. Ідзі ты!..

Моўчкі заходзяць А л е с я  і  К а ц ь к а. Пакланіліся.
Д а м а н ц э в і ч. Сядайце. Хто дзе. Месцаў хопіць. Магу і ўвесь клас размясціць. Нанеслі мне са школы ўсяго... Лавак, сталоў, табурэтак... Навошта?

Я г о р ы х а. А цяпер і мы будзем вучыцца. Калі ўсе разумнымі сталі. Абы было на чым сядзець. Улічылі, улічылі, Гаўрылавіч!..

Ш ы л а. Прабачце, Міхаіл Гаўрылавіч. Калі што не так было... (Сеў на табурэт).

Д а м а н ц э в і ч. Вы што гэта, развітвацца са мной прыйшлі? 

Паўза.

Д а м а н ц э в і ч. Я ў вас пытаюся, землякі?

Паўза.

Д а м а н ц э в і ч. Ведаеце, што я вам скажу?.. І раней хацеў гэта сказаць, аднак лыжка, кажуць, дорага к абеду. Дрэнных вучняў увогуле не бывае. Запомніце гэта. Раз і назаўсёды. Але мне больш спадабаліся такія, як вось Пеця Шыла.

Ш ы л а (устаў). Я?!
Д а м а н ц э в і ч. Сядзі, Пятро. 

Ш ы л а  сеў.

Д а м а н ц э в і ч. Хоць і вучыўся ты са скрыпам, так сабе. Дысцыпліну, здаралася, парушаў. Але ( не шкоднічаў! А гэта дзве вялікія розніцы. Так, так... такія вось непрадсказальныя, як восеньскі дзень, яны, нашы дзеці... Былі выдатнікі. Але я мала каго з іх запомніў. Яны потым і ў школу, дарэчы, рэдка заходзілі чамусьці... А некаторыя і наогул ніколі не былі пасля выпускнога балю: усё міма і міма... Пятро, ты колькі  вершаў на памяць вывучыў з усёй школьнай праграмы?

Ш ы л а  ( адказвае ахвотна). Адзін.

Д а м а н ц э в і ч. Не забыў?

Ш ы л а. На ўсё жыццё вывучыў...

Д а м а н ц э в і ч. Раскажы.

Ш ы л а. Няёмка...

Д а м а н ц э в і ч. Няёмка на столі спаць ( коўдра, кажуць, звальваецца...

Ш ы л а (устаў). Я школу даўно закончыў...

Д а м а н ц э в і ч. Ды ты сядзі, сядзі!..

Ш ы л а (стаіць).  Урок быццам бы. Верш? Верш! Ага!.. Аднак той верш я сапраўды на ўсё жыццё запомніў. Калі мяне ў піянеры прынялі, я гальштук у кішэні чамусьці насіў. Пазней зразумеў, аднак, што дурнем быў... дробным франтам. А дырэктар школы паклікаў мяне, вось ён, Міхаіл Гаўрылавіч, за вуха, між іншым, добранька шкуматнуў, уручыў паперку і сказаў, што я заўтра ў абавязковым парадку на агульнашкольнай лінейцы буду расказваць верш, які быў на паперцы аддрукаваны тлустымі літарамі... на лінейцы... перад усёй школай... Не вывучыш, кажа, выключым... І вывучыў! Хаця спярша баяўся, што не адужу. Радкоў у ім здавалася спярша багата. Цяпер я той верш і ў дамавіне, відаць, успомню: «Как повяжешь галстук, береги его; он ведь с нашим знаменем цвета одного...»

А л е с я  і  К а ц ь к а  паапладыравалі.
Д а м а н ц э в і ч. Лічыце, аднак , што да апладысментаў далучаюся і я.

Я г о р ы х а  таксама запляскала ў аладкі.
Д а м а н ц э в і ч. І хваляваўся надта я за цябе, Пятро, калі ў Афганістан цябе адправілі... Усё баяўся, ты ўжо даруй, што прывязуць цябе... Паказваюць жа па тэлевізары... Уяўлю ( і ў вачах слёз поўна... як вясной ў рэчцы ў часе паводкі. Чаму лёс выбраў аднаго цябе? З усёй школы? Самага вясёлага, гарэзлівага, самага прастадушнага?.. Душа вось як на далоні... уся бачна... І не мог зразумець...

Ш ы л а, давячыся слязамі, але стараючыся не паказваць гэтага, таропка выходзіць. А л е с я  і  К а ц ь к а кінулся ўслед, потым вярнуліся.

К а ц ь к а. Плача. На двары.

А л е с я. Не ідзе.

Я г о р ы х а. Халера, а! Шыла... Я ж яго прымала ў маткі... Ён мне адразу па носе заехаў рукой!.. Гваздануў так, што!... Ну, думаю, антыхрыст вырасце! А ён вось!.. Хто б падумаў?.. Плача!..

Д а м а н ц э в і ч. У многіх памыліўся. На жаль. Пакуль няма яго, Пеці, раскажу яшчэ адну гісторыю пра яго... Набедакурыў у чарговы раз, не помню ўжо, што зрабіў... Вяду яго да маці, каб разам пажурыць, ён адстаў крыху, ідзе і дражніцца: «Тры валасінкі на галаве... Тры валасінкі на галаве... Тры валасінкі на галаве...» У мяне, значыць. Пра тры валасінкі дома ў яго мы не гаварылі. На другі дзень я выклікаў яго ў настаўніцкую, якраз быў перапынак, і пры ўсіх папытаў: «Дык колькі, Пеця, у мяне валасінак на галаве?» А ён гучна так і сур’ёзна адказвае ( ну як у тэатры: « Тысячы валасінак у вас на галаве, Міхаіл Гаўрылавіч! Тысячы валасінак!..» Настаўнікі, падалося, ад смеху долу пакаціліся. Ну, ці ж дзеля гэтага  не варта было жыць?

Зацямненне.

У пакоі А л е с я  і  К а ц ь к а. Сядзяць за сталом ( насупраць адна адно ( і рыхтуюць урокі.

К а ц ь к а. Я б згадзілася жыць раней. Ну, хоць бы ў дзевятнаццатым стагоддзі. Тады не было машын... станцый атамных... усе ездзілі на  конях... а ў рэчках, вядома ж , было шмат рыбы. І хлопцы былі не такія, як сёння... Вось мой, напрыклад, прыязджае з Парыжа... на выхадныя...  За бакенбардамі... у карэце... Прывозіць французскія духі...

А л е с я. Фантазёрка ты, Кацька!

К а ц ь к а.  А што яшчэ з Францыі ён можа прывезці? 

А л е с я. Не ведаю.(Падыходзіць да акна). Цікава, і праўда цікава: хтосьці ходзіць за акном... Гэта ты прыдумала, Кацька?

К а ц ь к а (не адрываючы галавы ад стала, піша). Можа, і я. Не помню.

А л е с я. А там ходзіць Шыла.

К а ц ь к а. Адзін?

А л е с я. Не-а.

К а ц ь к а.  А з кім?

А л е с я. З Малдаванам. Як прыехаў буракі беларусам вырошчаць, дык і дамоў заехаць не можа... На білет не заробіць.

К а ц ь к а. Вучы ўрокі. А то не пушчу гуляць.

А л е с я. А ўжо хочацца... гуляць.(Млява пацягнулася і ўталопілася ў кнігу). 

Стук у шыбу.

К а ц ь к а.  Хто гэта?

А л е с я. Варта загаварыць пра чорта, ён тут як тут. Не падыходзь. Малдаван, хто ж яшчэ?  Ён хоць у хату не прэцца, а ў шыбу ляпае. (Малдавану). Што ты хацеў? (Кацьцы). Хаця  навошта я пытаюся? «Дай сто рублёў. Заўтра аддам».

 М а л д а в а н  (стаіць пад акном, з акцэнтам). Суседка, а, суседка! Дай сто рублёў... да палучкі... заўтра аддам.

К а ц ь к а  хмыкнула.
А л е с я. Не дам! І не прасі!

М а л д а в а н. Выручы, суседка. Памірае малдаван. Нас і так мала. Выручы, Алеська. На буцельку трэба. 

А л е с я (Кацьцы). Хітры які. Так яму на бутэльку ніхто не пазычыць, бо кожнаму павінен, а сто рублёў быццам і грошы не вялікія... даюць людзі, каб толькі адвязацца. Ён гэтым і карыстаецца.

М а л д а в а н. Суседка-а! Паміраю-ю! Ці дай хоць лыжку гарэлкі. Чуеш? Усяго лыжку...

А л е с я. Я не працую!

М а л д а в а н. А грошы маеш. А я працую ( і няма. Выручы, Алеська-а!

К а ц ь к а.  Пайшоў к чорту!

М а л д а в а н. Кацька, і ты, халера, тут?

К а ц ь к а.  І я. Не стой пад акном, а то яно запацела...

М а л д а в а н. Памру, і вам не сорамна будзе? Як у вочы маёй матцы глядзець будзеце? Прэзідэнту нашаму? Я ж яго партрэт павесіў над сталом. Калі выпіваю, ён мне падміргвае: правільнай дарогай ідзеш, малдаван! Так і працягвай!

К а ц ь к а. У вас прэзідэнт даўно памяняўся.

М а л д а в а н. Для мяне адзін прэзідэнт сапраўдны ( той, за якога я галасаваў. За імі не ўсочыш. Паміраю-ю-ю-ю! Што вам, лыжкі гарэлкі шкада?

А л е с я. А што, калі і праўда памрэ?

К а ц ь к а.  Дык ён жа кожны дзень вые пад вокнамі ў людзей.

А л е с я. Вые. Як і сабака. Не к дабру гэта.

М а л д а в а н. Паміраю-ю-ю-ю! ( Вые).

К а ц ь к а. Налі яму лыжку гарэлкі.

А л е с я. Усяго? Лыжку? Дык яму ж лізнуць...

К а ц ь к а. Налі колькі просіць. І дай мне.

А л е с я  н а л і л а  ў лыжку гарэлкі, К а ц ь к а  падае М а л д а в а н у.
М а л д а в а н (абурана). Каб табе дзеці пад страсць вады падавалі... таблеткі запіваць... столькі.

К а ц ь к а.  Будзеш браць ці не?

М а л д а в а н. Буду, буду! Хоць і кропля, але залатая! (Выпіў з лыжкі, падаў яе Кацьцы). Мала. Усёроўна паміраю-ю-ю-ю! У-у-у-у-у!..
А л е с я ( рашуча). Дам яму сто рублёў і няхай не вые! (Падала грошы ў руку Малдавану). На!

М а л д а в а н. А чаму, суседка, ты сказала толькі «на», і больш нічога? А  са мной людзі  звычайна  хочуць пагаварыць. Яны багата харошых, цёплых, пяшчотных слоў мне кажуць... «на, каб ты падавіўся... на, каб ты ўжо напіўся раз і назаўсёды... на, каб  ты лопнуў...» Дзякуй, суседачка.

А л е с я. Сёння не прыходзь.

М а л д а в а н. Сёння ( не. Буцелька ёсць. Заўтра прыйду.

А л е с я  гаротна ўздыхнула.
К а ц ь к а. А не дала б сёння, ён не прыйшоў бы і заўтра.

А л е с я. Кацька, ты і праўда дарослая. А я ( дзіця... Дзіця. І ўсё больш і больш пачынаю гэта разумець. Мне яшчэ больш робіцца страшна, што я засталася адна.

К а ц ь к а. Таму я і гавару табе: вучы ўрокі. Не адхіляйся. Тады галава не будзе забіта абы-чым.

А л е с я. Можна, я яшчэ ў акно пагляджу? Кацька, га? Можна?

К а ц ь к а (забаўляючыся). Ну што з табой паробіш? Толькі нядоўга.

А л е с я. Ага. (Глядзіць у акно). Малдаван з Шылам стаяць. Шыла, здаецца, не пускае яго  ў краму.

К а ц ь к а. Харошага за тым акном мала чаго ўбачыш... Гэта раней мітусіліся. Дамы будавалі, Палацы, дрэвы і хмызнякі саджалі, у барабаны білі, у горны дзьмулі!.. Як яшчэ дзеці нараджаюцца, жыццё працягваецца? Адкуль яны бяруцца?

А л е с я (здзіўлена глядзіць на Кацьку). Кацька! Ты філосаф.

К а ц ь к а. А я ў акно не гляджу. Ну, падоўгу... Няма калі.

А л е с я. І я не буду. (Сядае за стол). Ведаеш, Кацька, пра што я мару?

К а ц ь к а.  Пра што?

А л е с я. Выйсці замуж...

К а ц ь к а. Вучы ўрокі!

А л е с я. Ды пачакай ты!

К а ц ь к а. Чакаю.

А л е с я. Выйсці замуж...

К а ц ь к а. Другі раз?

А л е с я (надзьмулася). Не буду... далей ...гаварыць... Ну цябе!

К а ц ь к а.  Будзеш. Не адстану, як і Малдаван. Сто разоў папрашу ( здасіся. Лепш здавайся адразу. (Усміхнулася).
А л е с я (не адразу, шчыра-наіўна). Угаварыла.

К а ц ь к а. Я такая.

А л е с я. Выйду замуж...

К а ц ь к а (пырснула смехам, затуліла рот далоняй). Маўчу, маўчу, маўчу!

А л е с я. І нараджаю багата- багата дзяцей.

К а ц ь к а. Гэта сур’ёзна.

А л е с я. Каб у мяне былі брацікі і сёстры, мне б было весялей. А так адна вось засталася.

К а ц ь к а.  З лялькай Насцяй.  Гэта падарунак лёсу. Мара любой жанчыны. Асабліва такой саплівай, як ты. Ні карміць яе не трэба, ні паіць. Не пераборлівая Насця і ў модзе... У адной сукенцы заўсёды... І цукерку адну ёй  прэзентаваў ( будзе цешыцца, пакуль не стане, як каменьчык.

А л е с я. Выдумаеш!

К а ц ь к а. Даруй, Алеся.

А л е с я. За што?

К а ц ь к а. Ну... хоць бы... Ды хіба мала за што!

А л е с я. Мне і з табой добра, Кацька.

К а ц ь к а. Хутчэй бы вырасці і з’ехаць куды ў белы свет.

А л е с я. Давай разам?

К а ц ь к а. Разам ( не атрымаецца.

А л е с я. Чаму?

К а ц ь к а. Цябе забярэ дзядзька. 

А л е с я. Я не паеду.

К а ц ь к а.  Я б паехала. Гэта ж горад... Тэатры, кіно... Марожанае...

А л е с я ( цвёрда). А я не паеду!

К а ц ь к а. А я б паехала!

А л е с я. А я не паеду!.. (Схавала твар у далонях, плача).

К а ц ь к а (спалохалася, супакойвае Алесю). Не едзь, Алеська. Не едзь. Не трэба. Ну яго,той горад. Не трэба нам марожанае. Мы... мы бульбы з гурочкам... Капустачкі. А тэатр у нас свой ёсць... дастаткова ў акно паглядзець ці на вуліцу выйсці. У нас мужыкі і бабы могуць такі спектакль паставіць, што нос утруць любым народным артыстам. Пайшлі, Алеська, гуляць. Дазваляю. Табе і сабе.

А л е с я (устала, усміхаецца). Пайшлі.

К а ц ь к а. Дзе вёдры? Ага! (Хапае вёдры).

А л е с я. А я курэй  пакармлю і бульбы выберу.

К а ц ь к а. Гуляць дык гуляць!

А л е с я. Гуляць!..

Выходзяць. Вясёлыя і шчаслівыя.

Зацямненне. 

М а л д а в а н (пад тым жа акном). Суседка!  Ку-ку! Адгадай, хто прыйшоў? Правільна: буцелька.  Ку-ку!

Паўза.
М а л д а в а н. Сусед-ка-а! 

У пакой заходзіць А л е с я.
А л е с я (на голас). Грошай няма! Адстань!

М а л д а в а н. Пусці, суседка, зайсці. 

А л е с я. Яшчэ чаго!

М а л д а в а н. Мяне не бойся. Тут хоць бы са сваёй разабрацца...

А л е с я. Пайшоў вон!

М а л д а в а н. Фу-у, якая ты нявыхаваная.

А л е с я. А ў нас у школе скончыўся тыдзень ветлівасці. Чаго ты хацеў? Калі грошай, то няма. Хутка сама буду хадзіць, як і ты, з працягнутай рукой.

М а л д а в а н. Х-хэ, суседка! Па грашах ходзім. У мяне ў горадзе зямляк жыве. На базары пазнаёміўся , калі боты прапіў. Помніш, босы вярнуўся з горада?

А л е с я. Гавары хутчэй. Няма калі тваю балбатню слухаць. Усё роўна ў канцы  руку працягнеш: дай, суседка, сто рублёў на буцельку.

М а л д а в а н. Ну і здагадлівая ж ты, суседка. Сто ўжо мала... цэны растуць. Але калі ты паслухаеш мяне ўважліва, то ніколі больш не буду прасіць грошай. Верыш?

А л е с я. Не.

М а л д а в а н.  А дарэмна. Ты, значыць, едзеш у горад...

А л е с я. Хто табе сказаў?

М а л д а в а н.  Малдаван усе ведае. Не дуры. Цябе забірае дзядзька, а хату (куды?

А л е с я. Ты хіба купіш?

М а л д а в а н. Хай не сам, а пакупніка табе я ўжо знайшоў. Чуеш? А якім чынам знайшоў? Ты слухаеш там ці не? Мне ж не відна...

А л е с я. Слухаю, слухаю.

М а л д а в а н. Ён пазычыў аднаму мужыку трыста долараў... дакладней, спецыяльна падсунуў даляры... нажыўка такая... як чарвяк для рыбы. А ён і клюнуў. Ап!

А л е с я. Які багаты ў цябе зямляк! А чаму ж ты бедны?

М а л д а в а н. Не перабівай, а то я зусім заблытаюся.

А л е с я. Не буду.

М а л д а в а н. А ён, мужык той, долары прапіў. І не вяртае доўг. А дзе ён возьме? Калі ж горла, як у мяне, ( дзіравае. Прыходзіцца прадаваць сваю аднапакаёвую кватэру. Кеміш? Ён, значыць, п’яніца той... цьфу ты! Гэта я сказаў ( «п’яніца»? Ці пачулася?

А л е с я. Ты. Ты.

М а л д а в а н. Даруй, мужык.  Больш не буду. Зняважаць.  Ён, значыць, мужчына той, аддае майму земляку кватэру, той яму купляе ў вёсцы... тваю хату. Іншага выйсця ў яго няма. Інакш... сама разумееш... (Паказаў нешта накшталт харакіры). Ты згодна? Суседка-а! Малдаван не чуе адказу.

А л е с я  энергічна  нацягнула на акно фіранку. Голас Я г о р ы х і: «Чаго ты тут віснеш? Адстань хоць ад  дзеўкі цяпер. Якія ў яе грошы? Адкуль?» Голас М а л д а в а н а: «Во, добра што ты папалася! Пазыч, Ягорыха, сто пяцьдзесят рублёў. Заўтра аддам. З палучкі». Голас Я г о р ы х і: «Якая палучка? Калі яе давалі ў нас людзям? Гэта ў Англіі ці дзе там, кажуць, кожны тыдзень грошы плоцяць. Едзь у Англію». Голас М а л д а в а н а: «Спярша трэба ў Малдавію заехаць. Дай сто пяцьдзесят рублёў. Чуеш, Ягорыха? Фу-у, шкодная  баба! А куды ты з падушкай?»- «У цябе не папытала!»

З’яўляецца Я г о р ы х а. З падушкай.
Я г о р ы х а. Сон бачыла. Пачакай, а які ж я сон бачыла, каб не збрахаць? (Сядае на табурэт). Ціха пакуль?

А л е с я. У якім сэнсе?

Я г о р ы х а. Па ўсіх маіх прагнозах, за табой павінны прыехаць.

А л е с я.  Гэта па вашых. А я жыву па сваіх прагнозах. Толькі я нікуды не паеду. Запомніце. Усе.

Я г о р ы х а (здзіўлена-абрадавана) Во слава табе Госпадзі! Усё ж весялей! Няхай і малдаване жывуць. Каму яны замінаюць? Хоць нейкая разнастайнасць у жыцці! «Дай сто пяцьдзесят... дай дзвесце...» Цыганы яны і ёсць цыганы! У іх у крыві напісана ( прасіць, клянчыць... А што, што цябе тут , калі шчыра, на духу ты прызназнаешся мне, бабцы, якая табе памагала свет убачыць, трымае? Што? Маўчыш. Дзеда я аднаго ведала, даўно было, дык ён чарапок з золатам схаваў на агародзе, а дзе ( не мог успомніць. Так і памёр, не ўспомніўшы!..

А л е с я. Мне без цябе сумна будзе, цётка.

Я г о р ы х а. Так я і паверу! Знайшла дурную бабу!..

А л е с я. Хата... трымае. Гэтага дастаткова?

Я г о р ы х а (махнула рукой). А там, можна падумаць, ты на вуліцы будзеш жыць?

А л е с я. Хай сабе... То там... а тут свая хата...

Я г о р ы х а. Вечнага нічога няма. І хата тая доўга не прастаіць. То дах пацячэ, то бервяно згніе, то яшчэ якая трасца. Ой, хата! Цяпер гэта не багацце. Пасля вайны цяжка было, а сёння-я-я!.. А колькі печ дроў з’ядае? Яны што, дровы, з неба падаюць? Ой, і марокі! То адно, то другое... А ў горадзе склаў рукі ( і сядзі. Як паненка.

А л е с я. Так думаеце?

Я г о р ы х а. А як мне яшчэ думаць, калі так яно і ёсць?  Так, дзеўка, так. Хіба ж я не бачыла? Хіба ж я ў горадзе не была? Маладой ого як хацелася ў горад! Гэта цяпер усё роўна. А як уцекчы з гэтай гразі не было магчымасці. Пашпартоў не давалі. 

А л е с я (нецярпліва). Сон не ўспомніла, цётка?

Я г о р ы х а. Во ўжо памяць, га! Хоць запісвай сны тыя. У пасцелі помню, а нагу пастаўлю на падлогу ( і забываюся. Ты верыш ці не?

А л е с я. Веру.  А чаму гэта вы з падушкай?

Я г о р ы х а. Мая падушка вам нікому жыцця не дае! (Пасля паўзы). А то не ведаеш!

А л е с я. Не трэба дык не трэба... мне ўсёроўна.

Я г о р ы х а. Рашучасці няма, таму і з падушкай! А  чаго ж гэта я прыйшла? ( Вытрымаўшы паўзу). Дык з гораду пакуль ціха, кажаш, нічога не чуваць? І цётка, халера, носу не паказвае. Во табе і цётка, родная крывінка.

А л е с я. Як бачыце.

Я г о р ы х а. А можа быць такое, што дзядзька і не прыедзе больш? Што ж, скажа, мне цябе ўпрошваць, дзеўка, навошта энергію траціць, калі ты такая упёртая?

А л е с я. Не ведаю.

Я г о р ы х а. Не адмаўляйся, дзеўка. Вось і сон, здаецца мне, на тое падказваў: калі будуць запрашаць ( прымай запрашэнне. Ага. А Кацька  ж дзе? (Стараецца вачыма заглянуць ва ўсе куткі).

А л е с я. Дома.

Я г о р ы х а. Зразумела, зразумела... А сталуецеся як ( з тваёй кладоўкі  , ці яна таксама нешта прыносіць?

А л е с я. А вам, цётка, якая справа?

Я г о р ы х а. Ды мне-та... бяды тае. Вам каб добра было. Вам. А мы сваё пражылі, можна сказаць.  Мае дзела падушку не забыцца, калі прыспіча...Ну дык пайду я.

А л е с я. Ідзіце. Не трымаю.

Я г о р ы х а. Як сон успомню, то загляну, раскажу... І трэба ж! Як сплю ( помню, а прачнуся ( бы даўбешкай хто сон той выбіў з маёй дурной галавы. (Накіравалася на выхад).
А л е с я. На халоднай падушцы спіце, таму, відаць, і сноў не помніце...

Я г о р ы х а. Што... што ты сказала? Ага... Зразумела. (Выходзіць).

А л е с я (падбегла да акна). А цяпер і Ягорыха ходзіць за акном... Адны і тыя ж людзі. « А Кацька дзе?» А дзе яна можа быць, Кацька? Там, дзе і я...  Дзе ўсе ( хто ў пшаніцы, хто ў аўсе.

Зацямненне.

А л е с я бачыць сон... Быццам з’яўляецца ў хаце класны С я м ё н  П я т р о в і ч  з букетам кветак. Стаіць у парозе. Разгублены і шчаслівы.

С я м ё н  П я т р о в і ч. Алеся, не хавайся.  Выходзь. А-у. Ку-ку. Не бойся, я не буцелька і сто рублёў прасіць не буду. Я тваё шчасце. Бяры мяне. Рабі, што хочаш. Скарыстоўвай. Ты дзе, Алеся? Чуеш? Гэта я, твой класны...Сямён Пятровіч. Ты не думай, што я малады настаўнік, то ў мяне мала ўрокаў і  таму зарплату я атрымліваю маленькую, мізэрную. Нешта ў мяне ёсць і большае... Ага. За класнае кіраўніцтва таксама  дабаўляюць. Вось думаю тэлевізар купіць. У крэдыт. І штаны сабе новыя. А там і на  гальштук разжывуся. Ды і не гэта, у рэшце рэшт, важна! Што мы ўсе пра грошы толькі ды пра нейкія баксы? А ёсць жа  больш вышэйшыя, больш значныя і важныя рэчы!

А л е с я  (з’яўляецца ў вясельнай сукенцы, у вэлюме). А што больш значнае, любы?

С я м ё н  П я т р о в і ч. Ты.

А л е с я. Я зразумела. А мне як вас называць ( па-бацьку, ці проста ( Сенечка?

С я м ё н  П я т р о в і ч. У школе, шаноўная, будзем захоўваць субардынацыю, а дома ( так, так: Сенечкам заві. А я цябе ( Сонейкам. Сенечка і Сонейка. Гучыць, га?

А л е с я. І ты, Сенечка, сёння нейкі не такі...

С я м ё н  П я т р о в і ч. А якім павінен быць чалавек, які прыйшоў у сваты?

А л е с я ( здзіўлена). Ты прыйшоў у сваты?

С я м ё н  П я т р о в і ч. Абавязкова!

А л е с я. А чаму ж адзін? А дзе  сваты?

С я м ё н  П я т р о в і ч. Не выбраць. Няма з каго. Старых жа не прывядзеш, а маладыя ( п’яныя.  Не выбраць. ( Працягвае кветкі). Гэта вам... табе, табе-табе!

А л е с я (узяла кветкі). А калі Кацька прыйдзе, што я скажу ёй? Яна ж абавязкова  прычэпіцца, абавязкова папытае: а дзе ты кветкі ўзяла? А хлусіць я не ўмею. Вы ж хлусіць мяне ненавучылі. Усяму вучыце, а гэтаму не... Калі небудзь і спатрэбілася б тая навука.

С я м ё н  П я т р о в і ч. Памылачка. Навучу. Кінеш  ззаду, наперадзе знойдзеш... Так, так. Разумныя людзі прыдумалі. Вось ты пра Кацьку ўспомніла... А я, прызнаюся табе, хацеў спярша да яе ў свату пайсці... Але бацькі пабаяўся. А ты адна... і  я адзін... А разам нам, удвух, весялей будзе. Разам будзем адбівацца ад Шылы і Малдавана.

А л е с я ( пакрыўджана). Вось ты які, класны!  Пералётны птах! Такі ж, як і ўсе. Адным мірам мазаны. Спярша да Кацькі меціў, а да мяне ( у апошнюю чаргу. Там не атрымалася, дык ты сюды вятрыла павярнуў? Так? Маўчыш? І што, думаеш, я такога хулігана на ложак пушчу? Вось на гэты самы?.. (Паказала рукой у кут).

С я м ё н  П я т р о в і ч. Ну глупствы ж, глупствы! Выходзь за мяне, Алеська. Выходзь. Не пашкадуеш. Дзе яшчэ такое шчасце знойдзеш? Дзе адкапаеш? Гэта ж столькі перакапаць трэба будзе,  каб мяне знайсці! А я – вось. Сам. Уласнай персонай. Не п’ю і не куру.

А л е с я. Кацька таксама не п’е і не курыць. Дык лепш я з ёй буду жыць.

С я м ё н  П я т р о в і ч. Глядзі, каб не пашкадавала потым. Я, між іншым, пад тваім акном не адзін вечар хадзіў. Нават чаравік згубіў...

А л е с я. Дык гэта твой быў чаравік?

С я м ё н  П я т р о в і ч. Мой. На імпартнай падэшве. Ай, нічога страшнага.  Абы, як кажуць, мы былі. Выходзь за мяне.

А л е с я. Я б выйшла, але з адной умовай...

С я м ё н  П я т р о в і ч. Слухаю, мая каралева!

А л е с я. Калі будзеш  расказваць усяму класу за мяне вершы, што задаеш вучыць на памяць. І ставіць мне толькі пяцёркі.

С я м ё н  П я т р о в і ч. Дазвольце падумаць!

А л е с я. А што тут думаць? Можа вы яшчэ ў мамкі папытаеце? Або ў нашага дырэктара?

С я м ё н  П я т р о в і ч. Дык я... прабачце... ага... у сваты прыйшоў... не на кірмаш.

А л е с я.  Тады сватайся. Дазваляю. ( Дэманструе сябе).

С я м ё н  П я т р о в і ч (разгублена). А што рабіць трэба?

А л е с я. І я не ведаю.

С я м ё н  П я т р о в і ч. Я ж ніколі раней не сватаўся.

А л е с я. Ой, не магу! А калі табе сватацца было? У цябе ж яшчэ і барада не расце...

С я м ё н  П я т р о в і ч. Праўда, не расце.

А л е с я. Так што  рана думаць пра тое, пра што ты, класны, думаеш...

С я м ё н  П я т р о в і ч. Вярні кветкі!

А л е с я. На! (Кідае у класнага букетам). Вяртаю! Табе яны яшчэ спатрэбяцца! Ні сёння дык заўтра! Бабнік яшчэ той! ( Выходзіць).

С я м ё н  П я т р о в і ч (збірае кветкі). Не буду... ніколі...ніводнага разу... нізашто...ні за якія грошы.. ні за якія шышы...  жаніцца. І не ўпрошвайце! То вершы ім расказвай, то яшчэ што! Ну і вучні пайшлі! Не тое, што ў наш час былі! (Выходзіць. Але кветкі пакінуў на стале).

Зацямненне.

У хаце. 

А л е с я. Ну і сон! Трэба ж такому прысніцца! (Да лялькі). Насця, расказаць табе ( не паверыш: класны наш прысніўся. ( Узрадавана). А вунь і Кацька бяжыць. Да мяне. З партфелем. Будзем урокі вучыць і разам гуляць. Дзе яе вёдры? А мая карзіна? (Хапае вёдры і карзіну, але не паспявае выбегчы з хаты. З’яўляецца Кацька). Ты як ракета. Хто за табой гнаўся?

К а ц ь к а. Дай прыйсці ў сябе... Фу-у! Пераапранайся. Потым гуляць з вёдрамі  ды карзінамі будзем.

А л е с я. А што здарылася?

К а ц ь к а. Госці к нам...

А л е с я. Хто?

К а ц ь к а. Век не здагадаешся.

А л е с я. Ой, Кацька! Заўсёды ты пачынаеш!.. Ну хто?

К а ц ь к а. Во, аддыхалася, цяпер магу і сказаць. Класны наш. Класны!

А л е с я. Сямён Пятровіч?!

К а ц ь к а. Ага. Ён. А больш класнага ў нас і няма.

А л е с я. Больш класнага класнага ў нас і няма.

К а ц ь к а. Каля крамы сустрэла толькі што. Папытаўся, як мы, што мы... І сказаў, што зойдзе... папрасіў быць дома. Быццам у школе нас не бачыў. Дзіўны ён нейкі, Сямён Пятровіч.

А л е с я. Не тое слова... Мог бы, што хацеў, і ў школе сказаць. А чаму я павінна пераапранацца?

К а ц ь к а. Ён жа ўсё-такі мужчына...ці хлопец.

А л е с я (хмыкнула). Мужчына? Ці хлопец?

К а ц ь к а. У штанах жа ходзіць!

А л е с я. А-а-а!

К а ц ь к а. А ты сабралася карміць сваіх кароў-парсюкоў.

А л е с я. Хай паможа.

К а ц ь к а. Ён гарадскі.

А л е с я. Адукуем. Ён нас, мы ( яго.

К а ц ь к а. Паглядзі ў сваё акно – не ідзе?

А л е с я (падбегла да акна, углядаецца. Разгублена). Праўда... ідзе.

К а ц ь к а. А то я жартую! 

А л е с я. А што ж мне?.. У гэтым? (Пераапранаецца). І што яму, класнаму, дома не сядзіцца? 

К а ц ь к а. А гэта ты ў яго папытай. (Прыхарошваецца перад люстэркам).
А л е с я. Поўзае па хатах... Кіно б глядзеў па тэлевззару... ці чытаў што... цяпер кніжак гэтых штампуюць... як піражкі... дык не – поўзае... Усё, здаецца? Добра і так будзе.

К а ц ь к а. Во, адразу папрыгажэла, а то была падобная на перадавую даярку.

А л е с я. А чаго ён, Кацька, прэцца, класны наш?

К а ц ь к а (села за стол, раскладвае на стале падручнікі, сшыткі). Ну ён жа класны!

А л е с я. Ага, праўда: класны класны. Фу, а ў мяне нешта сэрца забілася... трусіха я.

К а ц ь к а. А ты вазьмі і спытай у класнага, чаму ў нас, дзяўчынак, іншы раз трымціць сэрца?

А л е с я. Яшчэ чаго!

К а ц ь к а. А хочаш, я папытаю? Хочаш?

А л е с я. Ды ну цябе! Скажаш таксама! (Глядзіць у акно). Заходзіць у двор...

К а ц ь к а. Сустракаем. Сядай за стол... насупраць мяне... Рыхтуем урокі. Толькі ўрокі ( і больш нічога. (Смяецца).
А л е с я (села за стол). Кацька! Цішэй!

Стук у дзверы.

К а ц ь к а ( ціха). Алеся, хто ў доме гаспадар?

А л е с я ( адкашлялася). Заходзьце! Калі ласка!

З’яўляецца  С я м ё н  П я т р о в і ч. На выгляд яму не больш,чым  вучаніцам. Старанна выцірае ногі.
К а ц ь к а. Праходзьце, Сямён Пятровіч!

А л е с я. Ага. І сядайце.

С я м ё н  П я т р о в і ч. Дзякуй за запрашэнне. Я пастаю, калі дазволіце...

К а ц ь к а.  Канешне...як хочаце.

А л е с я. Наша справа прапанаваць...

К а ц ь к а (паморшчылася, спадцішка штурханула Алесю ў плячо). А мы во вучым. Не адрываем галавы ад падручнікаў.

С я м ё н  П я т р о в і ч. І што ж вы вучыце, калі не сакрэт?

А л е с я. А што... а што вучыцца...

К а ц ь к а.  Урокі.

С я м ё н  П я т р о в і ч. Вядома  ж, урокі. (Паглядзеў, што за падручнікі ляжаць на стале). Заўтра, дарэчы,  няма ні астраноміі, ні фізікі...

А л е с я.   Праўда?

С я м ё н  П я т р о в і ч. Уявіце  сабе.

К а ц ь к а (адсунула ад сябе кніжкі). Нумар не прайшоў... Ды яны, падручнікі, тут проста так ляжаць. Стол маленькі. Усё ў кучы. А потым ужо з кучы і выцягваем...Разграбаем кучу... Вы сядайце, сядайце, Сямён Пятровіч. Можа што раскажаце.

А л е с я (узнялася, працёрла ручніком табурэт, паставіла каля класнага). У нагах, кажуць , праўды няма.

С я м ё н  П я т р о в і ч. Калі ўвогуле яна ёсць дзе-небудзь. Але да ісціны дакапацца іншы раз трэба. Прафесійная прывычка ( хадзіць, быць заўсёды на нагах. Настаўнік, які сядзіць, або лянівы, або хворы... Я пакуль не хворы, бо малады. Таму пастаю. А што табе, Кацярына, расказаць пра сябе?

К а ц ь к а (засаромелася). Ой, прабачце... Папытала, а не трэба, відаць, было...

С я м ё н  П я т р о в і ч. Не, чаму ж ( раскажу. Калі вам мала таго, што ў класе пачулі. А я расказваў пра сябе.

А л е с я. Было. Чулі.

К а ц ь к а. А гэта я прысутнічала ці не на ўроку?

С я м ё н  П я т р о в і ч. Была, была. Усе былі на тым першым маім уроку. У мяне і мама была настаўніцай. Вясковай. Калі я сказаў ёй, што буду паступаць у педагагічны, то яна не магла схаваць разачаравання, уздыхнула, роспачна прамовіла: «Лепш, сынок, на шафёра ідзі». А я стаў настаўнікам. Бо хацеў стаць ім, і толькі ім, а больш  мне  нічога тады і не  хацелася...

К а ц ь к а. А цяпер?

С я м ё н  П я т р о в і ч. Што?

К а ц ь к а. А цяпер чаго вам хочацца?

А л е с я. І мне цікава...

С я м ё н  П я т р о в і ч. Пытанне, як той казаў, цікавае. А хочацца мне сёння, каб вучыліся вы добра... каб паводзілі сябе яшчэ лепш, чым вучыліся... Гэта важна сёння. Бо час такі.

К а ц ь к а. Які?

С я м ё н  П я т р о в і ч. Шалёны. Шалёны час, Кацярына. А з паводзінамі ў вас, на жаль, не ўсё добра, не  ўсё гладка і чынна. На жаль...

К а ц ь к а. Што здарылася?

А л е с я.  У нас?

С я м ё н  П я т р о в і ч. Паўтараю для тых, хто не запісаў: з паводзінамі ў вас,на жаль, не ўсё добра.

А л е с я  і  К а ц я р ы н а   ўсталі.
К а ц ь к а. Жартуеце?

А л е с я. Але не смешна.

С я м ё н  П я т р о в і ч. Тут, як кажуць, не да жартачкаў.

А л е с я. Сямён Цітавіч!

С я м ё н  П я т р о в і ч. А?

А л е с я. Ці не часта вы гаворыце: як кажуць. Хто? Хто кажа? Нам цікава, што вы скажаце, а не нехта там.

К а ц ь к а. У Алесі, калі яна не заглядвае ў падручнік, атрымліваецца лепш...

С я м ё н  П я т р о в і ч (праглынуў даўкі камяк). Далей. На чым гэта мы спыніліся?

К а ц ь к а. А ў вас, Сямён Пятровіч, туфлі новыя. Клас!

А л е с я ( нясмела). А  вы... а вы  адзін чаравік не згубілі?

С я м ё н  П я т р о в і ч. Дзе? Калі?

А л е с я. Пад акном...

С я м ё н  П я т р о в і ч. Як бачыце, не. Я, дарэчы,  прыйшоў не туфлі паказваць... а пацікавіцца, як вы тут жывеце... удаставерыцца, ці праўда тое, што пачуў  ад людзей...

К а ц ь к а. Цікава.

А л е с я. А мне думаеш  ( не.

С я м ё н  П я т р о в і ч. А пачуў я ад  людзей наступнае...

К а ц ь к а.  Нам хадзіць  можна? Па пакоі? Ці ўсё павінна быць, як на ўроку?

С я м ё н  П я т р о в і ч. Ваша справа. Я тут не гаспадар. Тут вось Алеся... Як яна скажа.

А л е с я. Я дазваляю нават танцаваць!

К а ц ь к а. А што? Сямён Пятровіч! Давайце? Вы ды мы. Музыка ёсць. Я з дому прынесла... 

К а ц ь к а  ўключыла магнітафон, і дзяўчынкі цягнуць класнага на танец, той упарціцца, але не ўстаяў.

С я м ё н  П я т р о в і ч. Не, не! Перастаньце.  Я, разумееце, такі танцор... Ага. Лепш не трэба. Кожны павінен займацца тым, што ён умее. Хаця і танцаваць я магу. Але трэба ведаць, дзе, калі... (Выхордзіць з танца).

К а ц ь к а. І з кім?

С я м ё н  П я т р о в і ч. І з кім. Так,так. Малайчына, Каця. Ты рана сталееш...

А л е с я. Дык не цягніце, шаноўны наш класны, расказвайце, што хацелі расказаць. Зацікавілі, то не адступайце.

К а ц ь к а. У бой!

С я м ё н  П я т р о в і ч. Трошкі дысцыпліны папрашу. Шумна. Нас трое, а ўражанне такое, бы ўвесь клас тут. Папрашу цішыні.

Стук у акно.

М а л д а в а н (перад тым жа акном). Суседка, а, суседка! Буцелька. Ку-ку.  Я,я, Алеся. Выручы, суседка. Паміраю пасля ўчарашняга.

А л е с я. Няма грошай! Пайшоў к чорту!

К а ц ь к а. Давай я з ім пагавару!

А л е с я. Пагавары. І класнаму дазваляю. Гэта самыя шчаслівыя мінуты ў маім жыцці, калі вісне перад акном лахматая галава Малдавана і тырчыць, бы кол з зямлі, нямытая  ягоная рука.

К а ц ь к а (у акно). Чаго ты сюды  прыпёрся? Шуруй дамоў! Што, можа, у жаніхі набіваешся? То ў нас з гэтым усё ў парадку, у нас ўсё нармальна. Сам класны прыйшоў. Сямён Пятровіч.

С я м ё н  П я т р о в і ч (перапалохана). Не, не! Кацярына, думайце, што гаворыце... я зусім па іншай справе... Я на  рабоце. У мяне работа такая ( наведваць іншы раз сваіх вучняў.

К а ц ь к а (уважліва выслухаўшы класнага). Зразумела. Ён хоць і пры выканані, але мужчына што трэба.

 С я м ё н  П я т р о в і ч жэстамі звяртаецца да А л е с і, нешта ёй тлумачыць.

К а ц ь к а. Так што папярэджваю: калі яшчэ папросіш хоць раз грошай на сваю буцельку, якая цябе цягне ўсё бліжэй і бліжэй да краю магілы, то мы выйдзем на двор і пакажам табе... і пакажам табе... (Просіць вачыма ў класнага і Алесі, каб падказалі, што гаварыць далей).

С я м ё н  П я т р о в і ч.  Дзе ракі зімуюць.

К а ц ь к а. І пакажам табе, дзе ракі зімуюць.

М а л д а в а н. А што такое ракі?

К а ц ь к а ( той жа позірк на класнага і Алесю). Пачакай.

С я м ё н  П я т р о в і ч. Ракі яны і ёсць ракі. (У акно). Ракі і ў Афрыцы ракі. Што трэба? Поўзаюць... З клюшнямі...  Чык-чык-чык!..

М а л д а в а н. Прывет , настаўнік! Во, дык я ж у цябе яшчэ  грошай не пазычаў. Пазыч на буцельку. Сто пяцьдзесят  рублёў не хапае.  З палучкі аддам. Заўтра вярну.

С я м ё н  П я т р о в і ч. На гарэлку не пазычаю.

М а л д а в а н. А на што?

С я м ё н  П я т р о в і ч. На сшыткі, на ручкі, на кнігі.

М а л д а в а н. Во, а ў мяне якраз і ручкі няма. Спісалася. Другі год не магу ў Малдавію пісьмо напісаць. Пазыч на ручку.

А л е с я. Хлусіць. Прап’е.

К а ц ь к а. І дурню зразумела.

С я м ё н  П я т р о в і ч. Дык што, не даваць яму грошай?

К а ц ь к а. Дасце адзін раз ( будзе даіць ён вас, як мы доім з Алесяй яе карову. За ўсе саскі адразу.

С я м ё н  П я т р о в і ч. Не перашкаджаце нам праводзіць  пазакласныя заняткі.

М а л д а в а н. А што гэта?

С я м ё н  П я т р о в і ч (Малдавану). Пакіньце нас! Вон з класа!

Дзяўчынкі смяюцца.
С я м ё н  П я т р о в і ч. Даруйце. Давядуць тут!..

М а л д а в а н. Дык што, настаўнік, не дасі?

С я м ё н  П я т р о в і ч. Вы давядзеце мяне , што я зараз выйду і раздзелаю вас, як бог чарапаху!

М а л д а в а н. Выходзь, шэф!

А л е с я. Не выходзьце. Я вам не раю. Няхай ходзіць сабе за акном...

К а ц ь к а. А мы будзем працягваць урок. Так, Сямён Пятровіч?

С я м ё н  П я т р о в і ч. Што за людзі? І хапае ж сумлення хадзіць, прасіць, клянчыць? Няма за што выпіць ( не пі. І ўсе праблемы. Дык не ж!.. Чым больш жыву на гэтым белым свеце, тым больш пачынаю баяцца людзей...

К а ц ь к а.  І нас?

С я м ё н  П я т р о в і ч. Вас ( не. Пакуль.

А л е с я. Можа я чай пастаўлю?

К а ц ь к а. Пастаў, Алеська. З малінай. Як, Сямён Пятровіч?

С я м ё н  П я т р о в і ч. Чай?

А л е с я. Чай.

С я м ё н  П я т р о в і ч.  Мне сказалі, што вы тут частуеце кожнага, хто пераступае парог, больш моцным напоем? А?

А л е с я (не адразу). Частую. Я. Але вам не дам, таму што не хачу, каб і вы былі такім, як тыя, каго частую.

С я м ё н  П я т р о в і ч. Не адмоўлюся ад чаю.

А л е с я  моўчкі выходзіць. Паўза.
К а ц ь к а. Працягвайце, Сямён  Пятровіч, урок, ці што?

С я м ё н  П я т р о в і ч. Не ўсё вучні ў класе... 

К а ц ь к а. А для адной вучаніцы ў вас ніякой праграмы няма?

С я м ё н  П я т р о в і ч (насцярожана). Што вы сказалі?

К а ц ь к а. А вы, я заўважыла, калі  адзін на адзін, то адразу ж на «вы».

С я м ё н  П я т р о в і ч. Нават?

К а ц ь к а. Нават.

С я м ё н  П я т р о в і ч. А я і не заўважыў.

Паўза.
К а ц ь к а. І ў нас хлопцы такія ў вёсцы, як вы, Сямён Пятровіч... Губляюцца, калі адзін на адзін...  ліхаманка іх б’е... ці можа нешта іншае...

С я м ё н  П я т р о в і ч. Ды я б яму паказаў на самой справе, дзе ракі зімуюць! На ўсё б жыццё запомніў! Але ж што людзі падумаюць? Што скажуць? А?

К а ц ь к а. Я зусім не пра тое. 

С я м ё н  П я т р о в і ч. А пра што?

К а ц ь к а.  Ай! Вы хоць і класны, але... Не буду адказваць на пастаўленае вамі пытанне. Стаўце двойку. 

З’яўляецца А л е с я. З чайнікам.
С я м ё н  П я т р о в і ч.  Так хутка?

А л е с я.  Мы ўсё хутка робім. Не толькі ўрокі.

К а ц ь к а (ставіць на стол кубкі). Якая сіла , калі чай не п’еш.

С я м ё н  П я т р о в і ч.  Гэта так, так, правільна.

А л е с я ( напаўняе кубкі). А ў нас і абед ёсць.

С я м ё н  П я т р о в і ч. Дзякуй, дзякуй.

К а ц ь к а. Вы ж халасцяк. Мама далёка.

А л е с я. А ў нас  прыгатавана не толькі парсюку і карове...

К а ц ь к а  пырскнула смехам.

А л е с я. Чаго ты? Усе есці хочуць. Настаўнікі і вучні. Парсюкі і каровы. Куры і сабакі.

Заходзіць Ш ы л а.

Ш ы л а. Адзін я сыты... прывет, каго не бачылі! (Паціснуў далонь класнаму). Заносіць?

А л е с я. Занось.

Ш ы л а  і  А л е с я  выходзяць.
С я м ё н  П я т р о в і ч. І што з такімі, як Малдаван, як Шыла, заўтра будзе?

К а ц ь к а. А нічога. Адны памруць, другія народзяцца. І жыццё будзе працягвацца.

С я м ё н  П я т р о в і ч. Але ж якое гэта сабачае жыццё?!

К а ц ь к а. Гаварыце, гаварыце далей. Мне цікава.

С я м ё н  П я т р о в і ч.  Ты ўжо дарослая, Кацярына, сама ўсё разумееш не горш, чым я.

К а ц ь к а. Дык а што вы хацелі нам сказаць? Наконт дысцыпліны нешта... ці мне падалося?

С я м ё н  П я т р о в і ч. Хацеў. Але не буду.

К а ц ь к а. Вы б заходзілі да нас часцей.

С я м ё н  П я т р о в і ч. Навошта?

К а ц ь к а. Вам жа сумна пасля школы дома аднаму. У цёткі Ганны, пэўна ж, і тэлевізара няма?

С я м ё н  П я т р о в і ч. Няма. І я яшчэ не зарабіў на тэлевізар.

К а ц ь к а.  А ў нас ёсць. Прыходзьце. Іншы раз добрыя перадачы ідуць...

С я м ё н  П я т р о в і ч. А што людзі падумаюць?

К а ц ь к а.  А тое, што і вы падумалі пра нас. Нічога страшнага. Не заўсёды нашых людзей трэба і слухаць. Хочаце, я скажу, хто пра мяне і Алеську глупстваў недзе нагаварыў?

С я м ё н  П я т р о в і ч. Не трэба! Я забараняю!

Заходзіць Ш ы л а, задаволены  пацірае далонямі.
Ш ы л а. А вось і мы! Будзем жыць не прападзем, пакуль ёсць калгасы!

Заходзіць А л е с я  з кружкай у руцэ.
Ш ы л а. Гэта нам, нам! Прашу не разяўляць рот! (Узяў кружку з квасам). П’яніцы ўсіх краін, яднайцеся! Ну, за жанчын!

С я м ё н  П я т р о в і ч. А дзе вы тут жанчын бачыце?

Ш ы л а (п’е і  размаўляе). Пачакай... дап’ю... тады... (Выпіў). А гэта хто? (Кіўнуў на Алесю і Кацьку). А?

С я м ё н  П я т р о в і ч. Дзяўчынкі. Дзяўчынкі.

Ш ы л а. Ён праўду гамоніць?

К а ц ь к а. Бессаромнік!

Ш ы л а. Будуць і жанчынкамі. Чаго не ўбачыш.

С я м ё н  П я т р о в і ч. Спадзяюся, без вашай дапамогі?

Ш ы л а. У якім сэнсе?

С я м ё н  П я т р о в і ч. У тым самым. Вы, спадзяюсыя, мяне зразумелі, грамадзянін Шыла?

Дзяўчынкі хмыкнулі.
Ш ы л а. Ні сёння, дык заўтра. Калі класныя тут будуць шастаць.
С я м ё н  П я т р о в і ч. Ну, ведаеце!.. Гэта ўжо зверх усялякіх норм... маралі і права! (Ходзіць па пакоі, часта трасе рукой). Камень у мой бок? У мой! У мой! 

Ш ы л а. Каб завесці мяне, трэба перакуліць уверх дном кружку. А цябе, педагог, і зусім проста: нават чай вунь не выпіў.

Заходзіць К р ы ц у к. У руках трымае дыпламат.
К р ы ц у к.  Ад чаю і я не адмоўлюся. Добры дзень вам усім.

На з’яўленне Крыцука па-рознаму адрэагавалі прысутныя. Класны пачаў збірацца, каб ісці дахаты. Кацька складае на стале падручнікі і сшыткі. Алеся чамусьці глядзіць у акно. Шыла ж распрасцёр насустрач Крыцуку  рукі ( быццам рушыў сустракаць...

Ш ы л а. Тут у нас ўсё ў парадку, браціш! Адно толькі кепска ( у маёй гармоні мышы мяхі пагрызлі! На расчосцы граем! Як, а?! (Прытупнуў нагой).Ну, з прыездам! І даруй, калі тады пакрыўдзіў! Не носіш камень за пазухай? (Парукаваліся). Тады і мне лягчэй!..
Ш ы л а  доўга трымае ў сваёй руцэ руку К р ы ц у к а.
Ш ы л а. Бач, ззяеш увесь ( як салдацкая бляха пасля пасты Гоя. Ці, мо, цябе хто воскам нацёр?..

К р ы ц у к (вызваліўся ад Шылы, незадаволена). Як вы тут?

Ш ы л а. А як вы там? На Канарах ці дзе? 

К р ы ц у к. Ды нармальна. Працуем. Рухаем наперад краіну.

Ш ы л а. А чаму нельга спярша развіваць не ўсё адразу, не ўсю краіну, а вось хоць бы нас, забытае Богам сяло? Ці вы оптам прывыклі? А мы разавыя? Не справа гэта, не справа!.. Мы таксама краіна. З яе і пачынаемся. Як рака з раўчука.

К р ы ц у к. Так, так, у вас, гляджу, ужо выпрацавалася пэўная такса: крок зрабіў ( плаці, чыхнуў ( таксама..

Ш ы л а. Пакуль ціха ( ніхто нічога... варымся, як варэнне, у адным і тым жа дапатопным вядры. Толькі смак адмысловы! Ох, і адмысловы!.. Дарэчы: не крадзем. Нічога. Ні камбікармы, ні ў суседзяў... Пастанавілі так. Рашылі. Сваю рэспубліку, можна сказаць, стварылі.

К р ы ц у к. Паспрабуйце толькі. А міліцыя для чаго? Заяўлю неадкладна! Так і ведайце!

Ш ы л а (рагоча). Здзівіў. Ну і здзівіў. Якая міліцыя? Ты ведаеш, колькі ў нашага ўчастковага заяў? Не? Во такі пук. Я хацеў наняцца да яго тыя заявы насіць. За дзень ён іх прачытаць не здолее, не тое каб... Участковы нават і не прыйдзе. Ён тыя заявы, кажуць, у адхожніку на цвік натыкае і карыстаецца... Так што я ў сілу сваіх магчымасцей  вяду назіранне за вось гэтым аб’ектам. (Тупнуў нагой). Аб’ект нумар адзін!

К р ы ц у к.  Ну, тады дзякуй.

Ш ы л а. Дзякуй  у кішэню не пакладзеш. А п’ю толькі квас. Твк што вы, гарадскі дзядзя, трапілі ў складанае становішча.

С я м ё н  П я т р о в і ч. Я... я пайду?

К р ы ц у к. Зрабіце прыемнае. (Раптам). А вы, даруйце, хто?

С я м ё н  П я т р о в і ч. Настаўнік.

Ш ы л а. Пе-да-гог! 

С я м ё н  П я т р о в і ч. Класны Алесі буду.

К а ц ь к а  непрыкметна вышмыгнула з хаты.
К р ы ц у к. Пажадана і ваша прысутнасць.

Ш ы л а (рысуецца). А мая?

К р ы ц у к. Вам ( дзякуй. Вы свабодны... 

Ш ы л а. Дык ты што, нават гарадскіх гасцінцаў не прывёз? Цукерак, ці?..

К р ы ц у к. Я ж сказаў: дзякуй. Хіба гэтага мала?

Ш ы л а (плюнуў). Ну,  і жмот жа ты! (Выходзіць).

А л е с я. Чай халодны... Астыў. Я падагрэю?

К р ы ц у к. Калі ласка, Алеся.

А л е с я   выходзіць.

К р ы ц у к (падаў руку  класнаму). Антон  Антонавіч.

С я м ё н  П я т р о в і ч. Сямён Пятровіч.

К р ы ц у к. Вельмі прыемна. Вы сядайце, сядайце.

С я м ё н  П я т р о в і ч. Наколькі я здагадаўся, вы той дзядзька з горада, які хоча забраць Алесю?

К р ы ц у к. Вы правільна здагадваецеся.

С я м ё н  П я т р о в і ч. Абяззброіць нас рашылі?

К р ы ц у к. Не разумею...

С я м ё н  П я т р о в і ч. Можа б далі ёй скончыць навучальны год? Адна выдатніца на ўсю школу...

К р ы ц у к. Нізашто! Ніколі! Калі яна застанецца тут, то , баюся, і зусім можа школу не закончыць. 

С я м ё н  П я т р о в і ч. Ну, гэта вы ўжо перабольшваеце. Закончыць. І школа, і я ж побач. Дапаможам. Падтрымаем.

К р ы ц у к. А гэтыя... як іх... вартаўнікі? Яны ж дзяўчынцы жыцця не дадуць!

Стук у акно.
М а л д а в а н  (перад тым жа акном). Суседка. Буцелька. Ку-ку!

К р ы ц у к. Бачылі? А я што гаварыў! Яны ж ператвораць гэты дом у бардак, прабачце.

С я м ё н  П я т р о в і ч. Яны  звычайныя  п’яніцы... хворыя людзі. Як мы з вамі хварэем грыпам ці іншым чым.  А так яны не шкодныя. Надакучлівыя, праўда. Як авадні ў спякоту.

М а л д а в а н. Суседка! Ку-ку! Падыйдзі да акна! Буцелька просіць!

К р ы ц у к. Бач ты, яшчэ і голас павышае. І што, іх на месца паставіць нельга? Каб нармальным людзям не перашкаджалі жыць?

С я м ё н  П я т р о в і ч. А хто будзе імі займацца? Жонкі, калі і былі ў каго, павыганялі, бацькі памёрлі... а калгасу і сельсавету не да іх ( сваіх клопатаў хапае.  Таму і гужуюць.

К р ы ц у к. Не будзем больш пра гэта. Справа даўно вырашаная. Забіраю я Алесю. Падрыхтуйце, калі ласка, належныя дакументы. Паклапаціцеся.

М а л д а в а н. Алеся, колькі чакаць можна? Дома ты, дома!

З’яўляецца А л е с я  з чайнікам.
А л е с я. Надакучыў гэты Малдаван, як горкая рэдзька!

К р ы ц у к ( класнаму). А я што гаварыў? Не дадуць жыць. Не дадуць!

А л е с я ( у акно). Пайшоў прэч! У мяне госці! 

М а л д а в а н. Госці? Чаму не бачыць малдаван гасцей? Пакажы гасцей, суседка!

К р ы ц у к (рашуча). Дазвольце. ( У акно). Выклікалі?

М а л д а в а н. Здароў, горад!  Пазыч сто пяцьдзесят рублёў. З палучкі заўтра аддам.

К р ы ц у к.  Я вас не ведаю. А незнаёмым людзям я грошы не пазычаю. Гэта па-першае. А па-другое, Алеся не працуе. Таму прашу больш з такімі дурацкімі пытаннямі  да  нас не звяртацца. Убірайцеся!

М а л д а в а н. Які нядобры дзядзька. Фу-у! Ай-яй-яй! Ну што ж, як будзеш грузіцца, пакліч бязногага Самсона. Ён табе дапаможа. Гуд бай!

К р ы ц у к. Хуліган!

С я м ё н  П я т р о в і ч. Я ўсё зразумеў. Дакументы падрыхтуем... усё як і належыць...  Заўтра. Сёння ўжо позна.

К р ы ц у к. Заўтра, заўтра. Машыны  будуць па першым званку. Але ж трэба паспяшацца. Нешта са скацінай рашыць.

А л е с я. Вы пра што гэта, Антон Антонавіч?

К р ы ц у к. Я спадзяюся, табе падумаць часу было дастаткова?

А л е с я. Я нічога яшчэ не рашыла.

К р ы ц у к. Не трэба капрызнічаць, Алеся. Я ўсё рашыў. Я. Гэтага, сападзяюся, дастаткова.

А л е с я. Вы рашыоі, вы  і едзьце ў свой  горад. А я як-небудзь тут...

К р ы ц у к.  Вось іменна: «як-небудзь». А трэба жыць ! Жыць, пляменніца! Усё будзе добра. Ну што, Сямён Пятровіч, з вамі дамовіліся? ( Паціснуў таму руку). Сустрэнемся. Жадаю поспехаў!

А л е с я. Сямён Пятровіч, нічога не рабіце ​( я буду вучыцца ў сваёй школе. Я не змагу ў Сарбоне ці дзе там! Не змагу!..

С я м ё н  П я т р о в і ч. Антон Антонавіч, дык як мне быць? Каго слухаць?

К р ы ц у к.  Слухайцеся мяне. Дзяўчынка, адным словам, што з яе возьмеш? Сёння адно скажа, заўтра іншае. Дзіця.

А л е с я. Не паеду ў горад!

С я м ё н  П я т р о в і ч. І я думаю, што ёй лепш давучыца тут...

К р ы ц у к (пагрозліва). Давучыцца!.. Выбірайце месца, дзе і што гаварыць!  Вы ж разумны чалавек. Універсітэт закончылі. Закончылі?

А л е с я. Закончылі...

С я м ё н  П я т р о в і ч. Пакуль не...завочнік. 

К р ы ц у к.  А-а-а!  Яно і відаць. Якраз той выпадак, калі молада ( зелена. Вучыцеся, вучыцеся жыць у нас, людзей сталых, прайшоўшых і па калідорах улады, і па іншых нялёгкіх  жыццёвых сцежках. Бярыце, хапайце! Не саромейцеся!

А л е с я  наліла чай у кубкі.
К р ы ц у к. А то позна будзе!  Позна, малады чалавек!

А л е с я. Чай піце.

К р ы ц у к. Дзякуй. Настаўнік, нам прапанавалі чай. (Узяў кубак). Калі ласка.

С я м ё н  П я т р о в і ч. Не хочацца... (Але на яго так зыркнуў вачыма Крыцук, што той адразу схапіў кубак). Дзякуй.

К р ы ц у к. А ты што ж, Алеся, у баку?

А л е с я (неахвотна бярэ кубак). Я чай не люблю...

К р ы ц у к. Дык што, можа таму і ў горад  не хочаш ехаць?

А л е с я. Не таму.

К р ы ц у к.  А я думаў з-за чаю. Тады не хвалюйся: сёння ў горадзе можна купіць усё, што душа пажадае.

С я м ё н  П я т р о в і ч. Гэта так. Бывалі-с.

Заходзіць Я г о р ы х а.
Я г о р ы х а. Можна ўвайсці?

Паўза.
Я г о р ы х а. Паглохлі ўсе ці што?

К р ы ц у к.  Ну канешне – заходзьце, заходзьце!

А л е с я. А я не хачу. Я – супраць, каб яна заходзіла.

К р ы ц у к. Алеся!

Я г о р ы х а. Зусім распусцілася! Зусім! А я  што гаварыла, настаўнік? 

А л е с я.  Маглі б не гаварыць, што гэта гаварылі вы!

Я г о р ы х а.  Рогі павырасталі, калі маткі не стала. Ай-яй-яй! Людзечкі, што ж робіцца-а! І так быстра павырасталі рогі тыя!... Ай-яй-яй-яй!

І ўсе нешта раяць А л е  с і. Хоць вушы затуляй. Стаіць гоман.
А л е с я.  Бачыць вас не жадаю пасля ўсяго таго, што вы наплявузгалі пра мяне і Кацьку! (Кінула ў Ягорыху кубак, той упаў  побач з ёй, Ягорыха вышмыгнула з хаты). Прэч! Усе прэч! Дайце мне пабыць адной. Чаму вы ўсе адразу на мяне, як град?  У шыбы ляпаюць, у горад цягнуць, Ягорых  слухаюць... Дайце мне пабыць адной. Ну хоць трошкі-і-і! Я ж не дзіця, якое трэба ў люльцы гушкаць! І з соскі карміць  мяне не трэба!..

Зацямненне.

ДЗЕЯ ДРУГАЯ

На ганку. К  р ы ц у к  і  С я м ё н  П я т р о в і ч  спыніліся, пэўны час маўчаць.

К р ы ц у к.  З характарам Алеся, аказваецца.  З характарам. Але гэта і добра. Асабліва ў наш час.

С я м ё н  П я т р о в і ч. Не заўважаў.

К р ы ц у к (махнуў рукой, абыякава). А што вы заўважалі?!  Курыце?

С я м ё н  П я т р о в і ч. Не.

К р ы ц у к. І я. Але б сёння закурыў. Дык што рабіць з ёй? Адчуваю, давядзецца  цяжкавата... Аднак, пагадзіцеся,  і тут ёй заставацца нельга.

С я м ё н  П я т р о в і ч. Чаму?

К р ы ц у к. Не задавайце  недарэчных пытанняў.

С я м ё н  П я т р о в і ч. Ну, тады я пайшоў.

К р ы ц у к. Пачакайце.

С я м ё н  П я т р о в і ч. Чакаю.

К р ы ц у к. Дакументы, значыць, падрыхтуйце...

С я м ё н  П я т р о в і ч. Не буду.

К р ы ц у к. Будзеце!

С я м ё н  П я т р о в і ч. Не буду! (Павысіў голас і, падалося, спалохаўся сам сябе).
К р ы ц у к. Будзеце!

С я м ё н  П я т р о в і ч. Не буду!

К р ы ц у к. Дырэктар на месцы?

С я м ё н  П я т р о в і ч. А што... дырэктар? Калі Алеся сама не хоча ехаць, то прычым тут ён? 

К р ы ц у к. Дык яны што, вучні, самі па сабе, вы, настаўнікі, самі? Так і кувыркаецеся? У адрыве ад мадэлі грамадства?

С я м ё н  П я т р о в і ч. Яна дарослая. Ёй споўнілася шаснаццаць гадоў.І таму можа прымаць самастойныя рашэнні.

К р ы ц у к. Гэта як сказаць. Гады яшчэ нічога не значаць. Ёсць сітуацыі, калі неабходна глядзець на рэчы больш цвяроза. Зразумела вам?

С я м ё н  П я т р о в і ч. Не вельмі...

К р ы ц у к. Даходзіць да вас, гляджу, тугавата... Вучыцечя хутчэй. Тэмпы, тэмпы!.. Бегчы трэба, а не ў гадзіну па чайнай лыжцы!.. А дакументы каб былі ( як і дамовіліся! Іначай!.. 

С я м ё н  П я т р о в і ч. Што тады?

К р ы ц у к. Тады паглядзім. Не забывайце, што я... Але добра!.. Там мяне ведаюць!.. (Торкнуў уверх пальцам).
С я м ё н  П я т р о в і ч. З якой нагоды ведаюць, прабачце за цікаўнасць? Там?..

К р ы ц у к. Не мае значэння. Для вас!

С я м ё н  П я т р о в і ч. У нас суседка у ЦК працавала. Партыі. Прыбіральшчыцай.  Скажа Алеся, каб выдалі ёй дакументы, ( выдадзім. Пытанні ёсць?

К р ы ц у к. Будуць! Будуць пытанні, калі вы не пачнеце паважаць уладу! Будуць!...

С я м ё н  П я т р о в і ч  знікае.

К р ы ц у к (услед). Шыбздзік. Бач ты!..

Зацямненне.

 У хаце. А л е с я сядзіць па-ранейшаму на табурэтцы. Стук у дзверы.

Г о л а с  К р ы ц у к а. Алеся! Што гэта значыць? Адчыні! 

А л е с я. Чую, чую, дзядзя.

Паўза.

Стук у акно.

К р ы ц у к (стаіць на тым жа месцы перад акном, дзе і Малдаван). Павярніся да акна!

А л е с я (павярнулася). Павярнулася. Што далей?

К р ы ц у к. Людзі ходзяць па вуліцы... а ты мяне вымушаеш стаяць на прызбе... маніпуліраваць... во... во... раблю выгляд, быццам замазваю пластылінам шкло... Ну. А то што ж яны падумаюць!

А л е с я. Не замазвайце. Малдаван ужо на хату знайшоў пакупніка.

К р ы ц у к. Што-о? Малдаван?

А л е с я. Ага.

К р ы ц у к. Ты што, захацела і без хаты застацца, і без грошай?!

А л е с я.  Я нічога не хацела... Гэта ён хацеў. Не ведаю, можа і яшчэ хто...

М а л д а в а н ( з’яўляецца перад тым жа акном). Клікаў, дзядзька? Здароў!

К р ы ц у к. Клікаў? Я? (Успомніў). Хаця пачакай. Ты што наконт гэтай хаты  лухціў?

М а л д а в а н. А-а, ды ўжо ўсё... ён, зямляк мой,  дурняў знайшоў у іншай вёсцы... пранюхаў, сказаў, дзе ты працуеш, то не стаў звязвацца... Рызыка, кажа, ёсць.

К р ы ц у к. Разумна. Разумна. Толькі не ўсе, заўважу, гэта бяруць ў разлік.

М а л д а в а н. А я ўзяў. Адразу. Пазыч сто пяцьдзесят рублёў. На буцельку. Заўтра аддам... з палучкі.

К р ы ц у к.  А дзе ты працуеш?

М а л д а в а н. Як дзе? У калгасе. Не ў мінісцерстві ж.

К р ы ц у к. Дык у калгасе ўжо тры месяцы зарплату не выдаюць.

М а л д а в а н. Ну я тады, як выдадуць, і аддам.

К р ы ц у к. У мяне да цябе пытанняў няма.

М а л д а в а н. Гэта кепска. А вось у мяне ёсць.

К р ы ц у к. Я двойчы не паўтараю.

М а л д а в а н. О-о! Каб і я не паўтараў, то хадзіў бы заўсёды цвярорзы... як пабіты сабака.

К р ы ц у к. У нябожчыка, дарэчы, выгляд лепшы, чым  у цябе.

Г о л а с  Ш ы л ы (кліча). Малдаван! Паехалі! Таксі пададзена! Для цябе ў мяне ёсць заробак!

М а л д а в а н. Бачыш, свет не без добрых людзей. А ты шпаклюй, шпаклюй!.. ( Знікае).
К р ы ц у к ( у акно). Я пачакаю. Пасяджу на ганку. Пабудзеш адна ( адчыніш дзверы. Спяшацца няма куды. У мяне ўсё распісана! Жыву па пратаколе! Іначай сёння нельга.(Знікае).

А л е с я  распахнула дзверы, зноў села на той жа табурэт. К  р ы ц у к не заходзіць. З’яўляецца К  а ц ь к а.

К а ц ь к а.  Жывая?

А л е с я. Як бачыш.

К а ц ь к а. Ну што ( угаварыў?

А л е с я  круціць галавой: не.
К а ц ь к а. Не здавайся, Алеська! Трымайся! Можа мне дзе схавацца ў хаце,а?

А л е с я. Навошта?

К а ц ь к а. Каб табе было не так страшна адной.

А л е с я. Не трэба. Мне зусім і не страшна. Антон Антонавіч мне ж не чужы чалавек... Сваяк.

К а ц ь к а. Сваякі розныя бываюць. Асабліва мужчыны. Гавораць адно, а робяць іншае. Толькі згубі пільнасць. І пайшлі рукі ў ход...

А л е с я.  За гэта не хвалюйся.

К а ц ь к а. Ага, не хвалюйся. Паглядзі тэлевізар... Я схаваюся?

А л е с я. Не трэба.

К а ц ь к а. Ну, як хочаш! Твая справа! Я б толькі не хацела, каб ты мяне потым  успомніла. А гарадскі твой дзядзька дзе, цікава?

А л е с я. Недзе ходзіць за акном...

К а ц ь к а. Дык ён і начаваць тут будзе? З табой?

А л е с я.  А дзе ж ?

К а ц ь к а.  Ну, Алеська, ты і даеш! Хто ён табе такі? Хто? Чужы чалавек! З вуліцы, можна сказаць! Ты багата разоў раней яго бачыла? Багата?

А л е с я. Можа, два... Ну, тры...

К а ц ь к а. Ну, вось!  Не, ты  як хочаш , а  на  начоўку я  прыйду.

А л е с я. Ён будзе начаваць тут не адну ноч.

К а ц ь к а.  Колькі ён будзе, столькі і я буду!

А л е с я. Прыходзь.

К а ц ь к а. А мы ўдвух з табой і жылі. Чаму гэта я павінна сыходзіць? З якой нагоды?  З гарадскімі трэба вуха востра трымаць. А? Тырчком! (Паказала). Як у зайца!..

А л е с я (усміхаецца). Дык ён жа стары.

К а ц ь к а. І гэта ты лічаш стары?! А хто ж тады наш Понцік? Да Манькі бегае, а Манька  з яго малодшай дачкой у школу разам хадзілі. Уся вёска гаворыць пра гэта. Ой, Алеська! Ды бог з  ім, з тваім дзядзькам. Хаця і нічогі, прывабны, калі ў касцюме і пры гальштуку. Але ж ён, адчуваю, цябе ўгаворыць паехаць у  ненавісны табе горад. Упарціся, брыкайся ( усё, мусіць, дарэмна?..

А л е с я. А ты б паехала, калі б аказалася на маім месцы?

К а ц ь к а. Шчыра?

А л е с я. Безумоўна.

К а ц ь к а. Паехала б. (Спахапілася). Хаця пачакай, пачакай. У горадзе, можа, яно і лепш. Але ж цябе, Алеська, побач не будзе. Класнага нашага... Відаць, не паехала б. Хаця пачакай, пачакай. А можа і паехала б... Горад усё ж ёсць горад. Яшчэ падлезеш там пад які тарантас!.. 

А л е с я. У газеце чытала : «Вясковага чалавека можна выцягнуць у горад, але вёску з яго не выцягнеш».

К а ц ь к а. Дык таму і не пагаджаешся ехаць?

А л е с я. Глупствы. Не таму. Зусім не таму. А што ў тых словах? Нічога асаблівага. Горад ( гэта, мусіць, вялікая вёска. Нашых колькі туды ўцякло? Якія ж яны гарадскія? Смешна сказаць!

К а ц ь к а. Адным словам, пратрымайся тут да майго прыходу. Я бацькам дапамагу ( і адразу ж сюды. Да цябе. На ўсялякі выпадак... дзе ў цябе які малаток... а лепш... сякера? ( Шукае).
А л е с я. У кладоўцы.

К а ц ь к а. Прынясі.

А л е с я  слухаецца.

К а ц ь к а (ўзяла ў Алесі малаток). І кладзі пад падушку.  Па кіно павінна ведаць, куды на ноч клалі наганы чырвоныя камандзіры ... ( Паклала малаток пад падушку). Поўны парадак. Як толькі заўважыш што падазронае, няладнае  ( пускай у ход.

А л е с я. Я сплю, як забітая.

К а ц ь к а. Я ж і кажу: цябе адну на ноч пакідаць нельга. Чакай. ( Выходзіць).

Зацямненне.

Ш ы л а  і  М а л д а в а н падводзяць Я  г о р ы х у, якая ўпарціцца, вядома ж, да лаўкі.

Ш ы л а. Алеську ў крыўду не дадзім!

М а л д а в а н. Адказвай за свае ўчынкі, шкодный баба!

Я г о р ы х а. Каб жа ты адказваў за свае!

Ш ы л а. Пагавары нам яшчэ, пляткарка!

М а л д а в а н. Давай, давай, лажыся!

Я г о р ы х а (абрадавана). Лажыцца?

Ш ы л а. Так, так, на спіну.

М а л д а в а н. Ці як табе зручней...

Я г о р ы х а. Гэта ж турмой пахне! Заяўлю! Яй-бо-о! Што вы робіце, нехрысці?

Прывязваюць Я  г о р ы х у  да лаўкі вяроўкай.
М а л д а в а н. Нічога, баба, не хвалюйся... камары трохі пакусаюць (паразумнееш.

Я г о р ы х а. Адпусціце-е-е!

Ш ы л а. Дудкі!

М а л д а в а н. Смалы! Як ты мне буцельку, так я табе ( волю!    

Ш ы л а. Пяцьдзесят на пяцьдзесят. Фіфці-фіфці.

Я г о р ы х а (зацікавілася). Што-што?

Ш ы л а. Табе скажы.

М а л д а в а н. Уся вёска ведаць будзе.

Я г о р ы х а. Людзі-і-і!

Ш ы л а. Ніхто не пачуе. Вер мне. Яны яшчэ і рады, людзі, што мы цябе прывязалі. І за іх таксама... Гэта ж трэба такога наплесці! Я не п’ю ўжо і сам забыўся колькі, а мяне Алеська ўсё поіць! Не адмыешся да канца жыцця, калі хоць раз у гаўно выпэцкаешся. Так, атрымліваецца? Дык што ж цяпер мне рабіць? Што?..

М а л д а в а н. Пачакай, а за гэта мне па сто грамаў з кожнага двара не  перападзе?

Я г о р ы х а. Адпусціце, я, я налью.

М а л д а в а н (завагаўся). Шыла! Дык, як?

Ш ы л а (нялёгка даецца яму рашэнне). Не. Не купіць. Настаўніку напляла абы чаго пра дзяўчат, то няхай паляжыць на лаве. Няхай пасмажыцца на сонцы.

Я г о р ы х а. Пасаджу! У турму!

М а л д а в а н. А калі і праўда?.. Я туды не хачу.

Ш ы л а. Праз пару гадзін развяжам, яна табе і дзве чаркі налье. Пацярпі. Так, цётка?

Я г о р ы х а. Нягоднікі! Свавольнікі! Сволачы! Гады! Пцьфу на вас!

Ш ы л а  і  М а л д а в а н знікаюць.
Я г о р ы х а. Каб вы свету белага не бачылі! Людзі-і-і!

Зацямненне.

У хаце адна А л е с я. Заходзіць К р ы ц у к. Пэўны час ён моўчкі корпаецца ў дыпламаце. 

К р ы ц у к. Супакоілася?

А л е с я  не адказвае.
К р ы ц у к. Бачу, што так. Дзяцінства ( шчаслівая пара. Залатая. Яно, па праўдзе гаворачы, і добра, што ёсць, існуе такая пара. Ты якраз і знаходзішся, Алеся, у ім. У дзяцінстве. А я ўжо гляджу на жыццё з вышыні пройдзенага, пражытага... усё роўна як бусел  з гнязда. Далёка відаць яму. Так і мне. Што, думаеш, я шукаю нейкую выгоду, забіраючы цябе ў горад? Акрамя турбот, прабач, нічога...

А л е с я. Тады навошта упрошваеце мяне, бусел? Навошта вам турботы, як кажаце, лішнія праблемы?

К р ы ц у к. Прабач, калі што не так. Прабач.  Але ўсё так. Што, хата мне гэтая трэба?  Не. Не, Алеся. Дача ў мяне пад самым горадам. Каля ракі. І каля мора ёсць. Нерухомасці хапае. А хату і не купіць, мусіць, ніхто. Я прайшоўся па вуліцы, паглядзеў... ёсць неблагія дамкі, у якіх людзі не жывуць.

А л е с я. Я буду жыць у сваёй хаце. Бо праз год, калі тут не пажыве чалавек, яна разваліцца... як у суседзяў вунь насупраць.

К р ы ц у к.  Ні сёння, дык заўтра, праз год, але ўсё роўна кінеш хату. Хочаш ты таго ці не, але будзе так. Паслухай чалавека, які трохі пажыў і пабачыў на гэтым свеце. Ты не хлапец ( правільна: цябе ў армію не забяруць. Але ж табе трэба будзе ехаць вучыцца, спецыяльнасць нейкую выбіраць... А паспытаўшы гарадскога батона, я вельмі сумняваюся, што ты пра сваю хату ўспомніш.

А л е с я. Няпраўда!

К р ы ц у к. Я ж і кажу: дзіця. Дзі-ця! Не, хата будзе сніцца ўсё жыццё, ад гэтага нікуды не падзенешся... Але толькі сніцца. Яе нават і не будзе ўжо на зямлі, хаты той, але ж сніцца будзе. Толькі ёсць жыццё, а ёсць сон. У жыцці. 

А л е с я (буркліва). Нагаварылі тут... бочку арыштантаў!

К р ы ц у к. А што не так я сказаў?

А л е с я. Антон Антонавіч, што вы за чалавек?

К р ы ц у к.  Як...з... зразумець? 

А л е с я. Я ж сказала: не паеду!

К р ы ц у к. Зноў ты за сваё.

А л е с я. Зноў. І да таго часу будзе гэтае «зноў», пакуль вы ад мяне не адстанеце.

К р ы ц у к. Растлумач прычыны. Усе да адной. Каб я нарэшце зразумеў, чаму ты, наша з цёткай Таццянай сваячка, не хочаш жыць з намі? Растлумач! У мяне, прабач, ужо не хапае нерваў. З табой папсуеш усю нервовую сістэму!

А л е с я. Шмат прычын я не ведаю.

К р ы ц у к.  Выкладвай, колькі ведаеш, даводзь іх да майго розуму.

А л е с я. Добра. Першая... Чаму не прыехала на пахаванне маці цётка Таццяна?

К р ы ц у к. Я ж табе ўжо растлумачыў: не змагла, бо работа такая...канец квартала.

А л е с я.  Гэта не прычына. Гэта ( хлусня. Ці, як кажа Ягорыха, брахня.  А хочаце я назаву сапраўдную прычыну?

К р ы ц у к (збянтэжана). Што ж... ну... калі... значыць... калі ласка... давай сапраўдную...

З’яўляецца К а ц ь к а.
К а ц ь к а. Я прыйшла начаваць.

К р ы ц у к. Сёння можаце спаць у сябе дома.

К а ц ь к а. Прама ж! Дома я ў любы час змагу!..

К р ы ц у к. Прама ці крыва, але я буду начаваць з пляменніцай.

К а ц ь к а. Ведаем мы такіх дзядзькаў. Яны не прамахнуцца, бо прайшлі ў горадзе, адчуваю, добрую вучобу. Там хапае жывых макетаў, на кім вучыцца.

К р ы ц у к ( Алесі). Скажы ты ёй. Скажы, скажы. 

А л е с я. Што?

К р ы ц у к. Каб ішла к чортавай матары!

А л е с я. На Кацьку я так не магу.

К р ы ц у к. Тады скажу я.

К а ц ь к а. Я вас не паслухаюся.

К р ы ц у к. Я проста вазьму вас за каўнер і выкіну на вуліцу.

К а ц ь к а. Пакусаю.

К р ы ц у к. Што... што ты сказала?

К а ц ь к а. Што чулі.

А л е с я. Яна зробіць...

К р ы ц у к. Ну і моладзь! Ну і час, у якім мы жывем!

А л е с я. Кацька, пакінь нас. Прыходзь пазней.

К р ы ц у к. І пазней не трэба.

К а ц ь к а. А я не да вас ... прыйду. Да Алеські. Не пагаджайся, Алеська, ехаць у горад. Дзядзька твой ( злы чалавек. (Не адразу). Клоп! А паедзеш, то мы з табой і не ўбачымся больш: ён жа і на парог не пусціць.

К р ы ц у к. Што вы гаворыце, дзяўчына? Як такое можна?.. Прыязджай! Начуй! А сёння, зразумей ты мяне правільна, у нас з Алесяй сур’ёзная размова і не пажадана, каб прысутнічаў пабочны чалавек. Гэта зразумець ты можаш?

К а ц ь к а.  Толькі не крыўдзіце Алеську.

Заходзіць Ш ы л а.  К а ц ь к а  выбягае.
Ш ы л а. Жыве калгас! (Алесі). Браць будзеш?

А л е с я. Буду.

К р ы ц у к. Што... браць?

Ш ы л а. Алеся ведае.

К р ы ц у к. Камбікорм?

Ш ы л а. А хоць бы і так.

К р ы ц у к. Нам больш ён не патрэбны!

Ш ы л а. Каму гэта ( вам?

К р ы ц у к. Нам ( гэта нам! Мне і ёй!

А л е с я   і  Ш ы л а   выходзяць.
К р ы ц у к (глядзіць у акно). Камбікорм. Зусім здурнела дзеўка. І ў каго яна такая ўдалася, папытаць бы? (Корпаецца ў дыпламаце, але нічога там не бярэ).
Заходзіць Ш ы л а, пацірае далонямі.
Ш ы л а. Добра дзень пачаўся!

К р ы ц у к. А закончыцца як?

Ш ы л а. Дакладна сказаць не бяруся. Але пачаўся добра. А камбікорм, між іншым, мой. Асабісты. Атрымаў за працу. (Раптам). Ягорыхі тут не было? Ягорыхі, пытаюся, не было ў вас? Заяву падала ўчастковаму. Чулі? На мяне і Малдавана.  Хто б мог падумаць! А сама хаваецца. Абшныраў усё сяло, а яе нідзе няма.  Давядзецца  абараняцца.

З’яўляеца А л е с я  усё з той жа кружкай, падае Ш ы л у. Ш ы л а  крэкнуў і выпіў. Дастаў з кішэні яблык, грызе.

Ш ы л а. Аднаго яблыка  хапае на ўвесь дзень... рабочы. А вы, гарадскія, улетку чым закусваеце?

К р ы ц у к. З вамі яшчэ пра што-небудзь пагаварыць можна?

Ш ы л а. Не. У мяне вузкая спецыялізацыя. Не паможаце абараняцца? Алеська! 

А л е с я. Ад каго?

Ш ы л а. Вось ён знае... (Ківае на Крыцука). Ягорыха, каза, пасквіль настрачыла ўчастковаму.

А л е с я.  Пасквіль ці праўду?

Ш ы л а. У гэтых жанрах я не вельмі разбіраюся...

А л е с я.  Заслужылі. Што заслужылі,тое і атрымлівайце. Правільна зрабіла бабка.

Ш ы л а. І ты, гляджу, яе старану гнеш?

А л е с я. За свае ўчынкі трэба атрымліваць па заслугах.

Ш ы л а. Ідзі ты! 

К р ы ц у к. Выйдзіце вон! 

Ш ы л а. Э, выганяеце, у каршэнь дзяўбеце. Як апошнюю шваль. А вы б мне лепш дапамаглі апраўдацельную паперу нацарапаць.

К р ы ц у к ( з іроніяй). Я згодны.  Налівай!

Ш ы л а (здзіўлена). Дык што... за гэта таксама наліваць трэба? За тое, што толькі   напісаць? Пяром нашкрабаць?  За такую дробязь? 

К р ы ц у к. Таксама!

Ш ы л а. Ну, і драць вы майстры!.. Гэта ж не віламі! І не за плугам хадзіць. Хм, пяром – і грошы... Зусім ахірэлі. Зусім.

К р ы ц у к.  Я б вам даў пяро і паперу, але і яно  ўсё гэта  каштуе  грошай. А хацелася б паглядзець, як бы вы самі нешта напісалі.

Ш ы л а. Я не пісьменнік...

К р ы ц у к. Адчуваю, і не чытач...

Ш ы л а. А калі ўсе будзем чытаць і пісаць, прахвесар?  (Глядзіць у акно). Хто тады на калёсах ездзіць будзе? (Спахапіўся).Конь пайшоў! Прывязаць забыўся! Ё маё! 

А л е с я. Пачакай! ( Знікае і вяртаецца з мехам, у якім камбікорм). Адвязі на дамоў. А квасам я цябе, Пятро, і так буду частаваць. Заходзь.( Зваліла мех перад Шылам).

К р ы ц у к   задаволена аплыдыруе.
Ш ы л а. Ды што вы ўсе... як згаварыліся?!  Не вазьму!

К р ы ц у к. Возьмеш!

Ш ы л а. Не вазьму! Я ж бясплатна!..

К р ы ц у к ( узяў за каўнер Шылу). Возьмеш!

Ш ы л у  нічога не заставалася, як узваліць мех на плечы.
Ш ы л а. Падохне ж скаціна!.. Жыўнасць!... А?... Ну і справы!.. (Узваліў мех на спіну, выходзіць).

Паўза. К р ы ц у к крэкнуў, узяў дыпламат, нешта ў ім  шукае. А л е с я не звяртае на яго ўвагі.

К р ы ц у к. Працягваем. Так, значыць... На чым гэта мы спыніліся? Ага!. Аддадзім замуж. Хлопца добрага падбярэм, разумнага і багатага. Будзеш жыць, як каралева! Што яшчэ трэба чалавеку.?

З’яўляецца разгневаная Я  г о р ы х а. Яна цягне за руку У  ч а с т к о в а г а.

Я г о р ы х а. Дзе ён? Дзе ён , бессаромнік?

К р ы ц у к. Хто?

Я г о р ы х а. Шыла. Шыла, каб  ён скасабучыўся!..

К р ы ц у к. Вы з ім размінуліся.

А л е с я. Калі ён выходзіў з маёй хаты, ты ж , цётка, схавалася за дрэва... перачакала, а тады пытаеш ( дзе?

Я г о р ы х а. Ну і моладзь! І папытаць нельга! І папытаць!...  Я яму, гаду!.. (Выбягае).

К р ы ц у к. Хлопца, кажу, падбярэм...

А л е с я (пакутліва). Я ўсё ведаю... Ведаю! Усё! Да кроплі! Убірайцеся!

К р ы ц у к (выпусціў з рук дыпламат, адразу ж падхапіў яго. Насцярожана). Што... ўсё? Прабач, і мне цікава...

А л е с я.  Ну мама ж мне ўсё расказала!.. 

Паўза.
А л е с я. Няўжо вы думаеце, што нічога не ведаю, сляпая, як кацяня? Паспела расказаць мне ўсё мамуля... Таму ў горад я не паеду... І не клічце! Убірайцеся! Зараз жа!..

К р ы ц у к (збянтэжаны пачутым, не адразу). Што... што яна табе расказала?

А л е с я. Не прыкідвайцеся дзіваком.

Паўза. Гнятлівая, пукатлівая для дваіх.
А л е с я. Не прыкідвайцеся.

К р ы ц у к. Што табе мама магла расказаць? Што?

А л е с я. Усё. А ёй я веру. Ці хочаце сказаць, каб я не паверыла апошнім маміным словам? Адракціся, можа, мне ад іх, як некалі вы ад мяне?

 К р ы ц у к. Але ж...  ну, калі так... нічога не паробіш... што было, тое было... Даруй. Калі можаш. Іншага слова ў мяне няма.

А л е с я. Хаця, гаварылі, іх, слоў тых, шмат... усялякіх ( і ласкавых, і пяшчотных, і жорсткіх...

К р ы ц у к. Артымліваецца, так. Ну, дрэйфіў. Жывы таксама чалавек.

А л е с я. Таму добра ведаю ( нават  лепш,  чым трэба, чаму цётка Таццяна , родная матчына сястра, а ваша жонка, не прязджала на пахаванне... Ёй мама забараніла! 

К р ы ц у к. Атрымліваецца...

А л е с я.  Так. Атрымліваецца. Каб тваёй нагі, сказала мама цётцы Таццяне, не было ў нашай хаце, нават, калі я памру...

К р ы ц у к. Жыццё ( складаная рэч. Я неаднойчы гэта падкрэсліваў.

А л е с я. Гэта вы ўжо гаварылі! Заладзілі адно і тое ж!.. Жыццё, смутак і разлука!..

К р ы ц у к. Так, правільна: я гэта неаднойчы падкрэсліваў...

А л е с я. Навошта ж вы яго, жыццё,  яшчэ больш ўскладняеце?

К р ы ц у к. Разумна быццам... Але ж... ну як бы тут правільна... дакладна выказацца?.. Чорт!..

А л е с я. І вы мяне цягнеце да цёткі... хоць добра разумееце, што яна значыць для мяне? Я не магу пайсці суперак мамінай волі... Гэта ўсё адно, каб пераступіла парог вашай кватэры і мама... але яна такога пры жыцці не зрабіла ніводнага разу... і хоць мне нічога не гаварыла, але я па вачах , што патухалі, бачыла: яна не хацела, каб і я калі-небудзь заходзіла да цёткі...

К р ы ц у к. Да цёткі, можа, і так... Але ж я твой... 

А л е с я. Гаварыце. Гаварыце!

К р ы ц у к. Я твой бацька...

А л е с я. Дзякуй, што першым прызналіся... хто з нас хто. Я чакала ад вас такіх слоў, Антон Антонавіч. Раней чакала. Значна раней. Бо самой мне бацькам вас назваць было вельмі цяжка.  Бацька корміць, поіць... а вы не тое каб... але хавалі ад людзей, што маеце дачку...

К р ы ц у к. Тут я не вінаваты. Шчыра гавару, як на духу.  Так твая мама хацела .  Яна.  Яна прасіла, каб я жыў і выгляду нават не паказваў, што ў мяне ёсць ты. Я вымушаны быў яе паслухацца. Усё ж жанчына прасіла!..

А л е с я. Ну і як вам жылося увесь гэты час?

К р ы ц у к. Няпроста. Няпроста жылося. Доўга расказваць... 

А л е с я. І мне... няпроста... калі без бацькі. Я Каці зайдросціла ўвесь час. У яе добры бацька. Не п’е. А мой, думала я, загінуў на Поўначы... Як мама мне сказала... паехаў, маўляў, грошы зарабляць і здарылася няшчасце... А вы ўпрошваеце мяне ехаць жыць да вас у горад....  А я ўсё ведаю... Калі раней я не была патрэбна бацьку, то цяпер, калі амаль вырасла,  бацька мне не трэба... Едзьце, Антон Антонавіч. Вы здрадзілі маёй  маці, то дзе ж гарантыя, што не здрадзіце і мне? Ды і не  гэта, у рэшце рэшт, галоўнае. Едзьце.

К р ы ц у к. Так атрымалася... Малады быў... Даруй...

А л е с я.  Лягчэй за ўсё грахі спісваць на маладосць.

К р ы ц у к. Я любіў тваю маму...

А л е с я. Мне гэта вельмі прыемна пачуць. З першых, як кажуць, вуснаў.Чаму ж тады ажаніліся на яе малодшай сястры?

К р ы ц у к. Д’ябал паблытаў. Д’ябал. Хочаш вер, хочаш не. Яна прыехала да нас,Таня, пасля школы... мы ўжо заяву ў ЗАГс аднеслі... я ведаў, што мама табой цяжарная... Ну, і жыла ў нас... у інтэрнацкім пакойчыку... А потым мы пайшлі...

А л е с я. З кім?

К р ы ц у к. З Таняй...

А л е с я. А маму пакінулі адну... са мной, як аказалася потым... Дык вось, пакінулі (  і пакінулі. І больш мяне ў горад  не цягніце. Дарэмна. Калі трэба будзе, я сама прыеду. Але не да вас. Горад ад мяне нікуды не дзенецца. Гэта ж і дурню зразумела! Што мне тут, у вёсцы, рабіць!

 К р ы ц у к. Так, так... я разумею. Цяпер, калі ты ўсё ведаеш... я разумею. Хаця з цёткай Таццянай мы дамовіліся... Ды што цяпер!.. Ну і як нам далей жыць, Алеся?

А л е с я. А як і жылі. Вы самі па сабе, я ( сама. У вёсцы ніхто не ведае, хто мой бацька. Дзякуючы маці. Няхай гэтая тайна захаваецца. Я вельмі прашу вас. Усе ведаюць, што мама нагуляла мяне ў дзеўках... прывыклі да гэтага... і не трэба нічога перайначваць.

К р ы ц у к. Даруй, дачка.

А л е с я. І дачкой мяне не завіце. Я не Антонаўна . Я ( Сцяпанаўна, як майго дзеда, мамінага бацьку, звалі. А цяпер ідзіце. Ідзіце!

К р ы ц у к (узяў сумку, адступае да дзвярэй, не зводзячы вачэй з Алесі). Даруй... Даруй... Даруй...

А л е с я ( упала на калені, утапіла твар у далоняхі). Мама! Мама! Ты чуеш мяне?  Навошта ты мне ўсё гэта расказала? Навошта-а-а?

Прыбягае К а ц ь к а.
К а ц ь к а. Плачаш? Ну і дурніца! Ён жа пайшоў! Адчапіўся ад цябе! Смяяцца трэба ! Смяяцца! Ад радасці! (Гучна смяецца, а потым ( роздумна, шчыра-наіўна). А мне ( верыш? (  класны наш прысніўся...

А л е с я. Сватацца прыходзіў? І ў што ён быў апрануты?

К а ц ь к а. У чым бачу на ўроках, у тым і прысніўся... Яшчэ пакуль без новых штаноў і гальштука...

А л е с я. Што, і табе хваліўся?

 К а ц ь к а. А які мужчына пахваліцца не любіць! Было. Ноччу. Ці пад раніцу. Ай, не помню!

А л е с я (асцярожна).А пра тэлевізар, што ў крэдыт абяцаў узяць,не гаварыў? Кацька! Пра тэлевізар?.. А?

К а ц ь к а. Не помню пра тэлевізар... Добра запомніла чамусьці пра штаны і гальштук...

А л е с я ( злосна).Сніцца ўсім... Ух, бабнік!..

 Зацямненне.

У вясковым клубе. На лаўках сядзяць А л е с я, К а ц ь к а, С я м ё н П я т р о в і ч, Я  г о р ы х а, Ш ы л а і М а л д а в а н. Перад імі, каля стала, на якім акрамя графіна з вадой  нічога больш няма, стаіць У ч а с т к о в ы.
У ч а с т к о в ы. Усе?

Ш ы л а. Ды быццам... Алеська, твой дзядзька з’ехаў?

А л е с я. А ён тут пры чым?

Я г о р ы х а. Герой!

Ш ы л а. Хто?

Я г о р ы х а. Ты, хто ж!

М а л д а в а н. Я сёння песню успомніў... малдаўскую. Не верыце? Магу спець. Успомніў! (Нешта мумкае сабе пад нос).

Ажыўленне.

У ч а с т к о в ы. Лірычныя адступленні закончаны. Хопіць пра песні. Пераходзім да справы. Сабраў вас, каб пагаварыць... і памірыць. Ягорыху з Шылам і Мылам. Цьфу ты, з Малдаванам!  Як жа так, га? Вы ж суседзі, землякі... калі чорны кот паміж вамі прабег? З якой нагоды?

М а л д а в а н. Дайце мне таго ката, я задушу яго!

Ш ы л а. Ды мы ж пажартавалі!

Я г о р ы х а. Бачылі? А? Пажартавалі!

У ч а с т к о в ы. Так з жанчынамі не жартуюць. Для чаго паклалі яе на лаву?

Ш ы л а  і  М а л д а в а н паціскаюць плячыма.
У ч а с т к о в ы. І мне не зразумела... дрэнныя жартачкі. Нікудышныя.  Я не буду зачытваць заяву ад Ягорыхі, якая паступіла на маё імя... відаць, яна сама пісала... ледзьве разабраўся, што тут да чаго... але мушу сказаць: на артыкул пацягне, калі даць ход справе... Дык што, будзем, цётка, даваць ход далей? Усё залежыць ад цябе. Ці парваць?

Я г о р ы х а. Будзем! Раз прывучым ( і, глядзіш, шаўковымі стануць! А даруеш, яны цябе і заўтра на лаву пакладуць і самі не будуць ведаць для чаго...

Ажыўленне.
У ч а с т к о в ы. Ну, будзем, дык будзем...

Ш ы л а. Даруй, цётка! Я табе пяць мяхоў камбікорму...  толькі  не адразу... паступова... Без хлусні. Бо не хачу туды... Малдаван не хваліць...

У ч а с т к о в ы. Што, у цябе завод камбікормавы ёсць?

Ш ы л а. Прабачце... агаварыўся. Я табе!.. Ды ўсё зраблю, што папросіш.  Яшчэ і больш! З каптурком!..

У ч а с т к о в ы. А моладзь што скажа? Настаўнік? Алеся? Каця?

С я м ё н  П я т р о в і ч. Судзіць! Судзіць!
А л е с я. А вам не шкада, Сямён Пятровіч, іх?

С я м ё н  П я т р о в і ч. Мне? Мне шкада жанчыну, якую яны абразілі, прынізілі! А іх ( не. Такога прадукту, як яны, усюды багата.

Ш ы л а. Добра, вязіце... куды трэба.

У ч а с т к о в ы. Ты, гляджу, ужо сабраўся.

Ш ы л а. На ўсялякі выпадак сухароў насушыў...

М а л д а в а н. У яго і ордэн ёсць... А вы яго ў зону, у турму. Пакажы, Пятро, ордэн...

Паўза.
У ч а с т к о в ы. Малдаван не хлусіць? Ёсць ордэн?

А л е с я. Пакажы, Пеця!

К а ц ь к а. Пеця, дзе ордэн?

Ш ы л а. А ордэн  прадаў...

М а л д а в а н. Каму? Чаму я не ведаю?

Ш ы л а. Прадаў, каб  ты, Малдаван, дамоў змог паехаць... (Аддае грошы Малдавану).
М а л д а в а н. А я... а я... ідыёт! Я пісьмо, якое табе, Шыла,  прыйшло з Масквы, з тэлебачання, згубіў недзе... Лепш бы не браў у паштаркі... Твой  дом з лёду, мабыць, знайшлі?..
Паўза.

У ч а с т к о в ы. Што будзем рабіць?

Я г о р ы х а  накіравалася на выхад.

У ч а с т к о в ы. Цётка, а ты куды?

Я г о р ы х а  спынілася. Моўчкі глядзіць на землякоў. А потым  узяла ў У ч а с т к о в а га  заяву, парвала яе...
Гул аўтамашыны. Усе насцярожыліся.

З’яўляецца К р ы ц у к. Усе глядзяць на яго. К р ы ц у к  знерухомеў у парозе, не адразу падняў вочы на А л е с ю.

К р ы ц у к. Сябры! Дапамажыце, каму не цяжка, занесці мне ў гэты дом такія-сякія рэчы! Так, так, у гэты дом! Алеся, пусціш мяне да сябе? Не прагоніш? Тады пажывем пакуль тут, а потым відаць будзе ( што і як...  Як загадаеш. З сённяшнягя дня ты будзеш тут гаспадыняй. 

К а ц ь к а  згубіла прытомнасць, апусцілася на падлогу. Ратаваць яе кінуліся ўсе, хто можа.

А л е с я.  Тата, вады!

К р ы ц у к (ашаломлены пачутым). Ты сказала... тата?

А л е с я. Ды паспяшайцеся ж!

К р ы ц у к. Зараз, зараз, дачка...

З’яўляецца з кавенькай Д а м а н ц э в іч. Яму апладыруюць. Усе. Нават і К а ц ь к а, хаця робіць яна гэта ў ляжачым становішчы...

Ш ы л а ( падняў Кацьку). Э-э-э! Табе я, здаецца, нічога не абяцаў!

А л е с я (схіліла галаву на плячо бацьку). Ну, добры дзень, бацька!..

К р ы ц у к. Добры дзень, дачка!..

А л е с я. Заўтра Малдаван ад’язджае. Пойдзем праводзіць. Дома, відаць, заўсёды і ўсім добра... 

К а ц ь к а. Алеська, а хто ходзіць  там, за акном, сёння?

А л е с я ( весела, шчыра). А не скажу! Ваенная тайна! За сямю пячаткамі! 

Усе стаяць крыху паводдаль ад дзяўчынак.

К а ц ь к а ( роздумна).А класны наш,  Сямён Пятровіч, і не гарадскі зусім... аказваецца. Не гарадскі. Уяўляеш, Алеська, яго, калі ён корміць парсюка, курэй... калі  карову доіць? Не? Вось так... ( Паказвае). А я ўяўляю. А калі ў яго яшчэ і нос будзе выпэцканы – ой, і смешны ж тады, пэўна, ён, класны наш! Як   дамавік Нафаня. 

К а ц ь к а  абняла  А л е с ю. І тая выцірае слёзы на вачах кулакамі, бы дзіця. І таксама на яе твары запальваецца ўсмешка... А потым  А  л е с я падыходзіць да завешаных люстэрак , якія неяк непрыкметна з’явіліся ў хаце і энергічна, але вытрымаўшы паўзу,  пачаргова зрывае з першага, другога, трэцяга, чацвёртага, пятага, шостага, сёмага  покрыў... І люстры ажываюць ( напаўняюць святлом і сілуэтамі людзей  хату. Бо амаль адначасова з гэтым дзеяннем А л е с і  з’яўляюцца  К р ы ц у к, Д а м а н ц э в і ч, Ш ы л а, М а л д а в а н, С я м ё н  П  я т р о в іч, Я г о р ы х а   і У ч а с т к о в ы, і ўсе яны разам з А л е с я й  і К а ц ь к а й глядзяцца ў люстры, і такое ўражанне, што ў хаце вельмі многа людзей ( як і ў вёсцы... як і за акном...
З а с л о н а.
2005 г.
